
PROLOGO

UMUNGOL ANG MAKINA ng kotse na
minamaneho ni Engr. Winchester Ong.
Halatang nagpoprotesta ang sasakyan sa
matarik na nilalandas nito kaya alalay lang
ang ginawang pagmamaniobra ng lalaki.
Bagama't kabisado na ni Engr. Ong ang daan
ay kinakailangan pa rin niyang mag-ingat.
Bukod sa may parteng paliku-liko at mabato
ang kalye, may mga bahagi rin na ang isang
panig nito ay malalim na bangin.

Pasado alas otso pa lamang nang gabi
ngunit napakadilim na ng paligid. Sa gayong
ilang na pook at malayo sa kabihasnan,
walang ilaw ang daan. Tanging headlights
lamang ng kotse ang nagtataboy sa dilim na
agad uling naghahari sa sandaling makadaan
ang awto.

“Baka makatulog na si Ayesa sa
paghihintay,” ang sabi ng lalaki sa sarili
habang sinusulyapan ang mamahaling relo sa
bisig. Sa ginawa’y hindi tuloy nito napansin
ang malaking bato sa gitna ng kalye. Biglang
nalubak nang malakas ang kotse.

Habang itinatama ng kaliwang kamay na
nakahawak sa manibela ang takbo ng
sasakyan ay awtomatikong hinagilap ng
kanan ang malaking kahon sa bakanteng silya
sa unahan. Maganda ang disenyo ng kahon.

Mayroon pang malaking lasong pula sa
ibabaw. Marami ring butas ang kahon upang
makahinga ang nasa loob na ngayo'y nag-
aalburoto dahil sa pagkalubak ng sasakyan.

“Sorry, Kitty ---0 kung anuman ang
ipapangalan sa ‘yo ni Ayesa--- nagmamadali
kasi tayo,” sabi nito sa katabi hindi dahil sa
nakakaintindi iyon kundi para maibsan ang
kabagutan nito sa biyahe.

“‘Kung kailan ka naman nagmamadali!”
napailing sa inis na sabi ni Engr. Ong nang
magsimulang pumatak ang malalaking butil ng
ulan sa windshield. At ang mga patak ay
naging madalas. Hanggang sa magputik ang
daan.

At dahil sa biglang paglamig ng kapaligiran
ay namawis ang windshield. Itinodo ng lalaki
ang aircon. Pinahiran nito ang salamin upang
mas makita ang dinadaanan  nang
mapamulagat ito sa natanaw.

May nakatayo sa gitna ng kalsada! Isang
babaeng may mahabang buhok at nakasuot
ng puting damit! May suot pa itong korona na
gawa sa mga puti ring bulaklak. Nakaharap sa
kotse ang babae. Nakatabing ang kanang
kamay sa mukha na tila nasisilaw sa liwanag
ng sasakyan.

Buong lakas na tinapakan ni Engr. Ong
ang preno ngunit madulas ang maputik nang
kalye. Madiin nitong pinindot ang busina.

Hindi iyon binitawan ng lalaki subalit ni hindi
tuminag sa kinatatayuan ang mahiwagang
babae. Animo rebulto itong nakatulos sa gitna
ng kalsada.

Parang reflex action na lamang ang
ginawang pagkabig sa manibela ni Engr. Ong.
Subalit tuluyang nawala ang kulay sa mukha
ng lalaki nang maramdaman nitong bumigay
ang pedal ng preno! At kahit ilang ulit nitong
tapak-tapakan iyon ay ni wala itong
maramdamang epekto sa sasakyan na
mabilis pa ring tumatakbo.

Nawalan na ng control ang sasakyan.
Tuluy-tuloy iyong bumulusok sa matarik na
bangin. Hanggang sa sumalpok ang kotse sa
isang malaking puno ng balite.

llang sandali pa at naliligo na sa sariling
dugo ang nag-aagaw buhay na lalaki. Basag
ang mukha sanhi ng malakas na pagkasalpok
sa salamin ng sasakyan.

Kinabukasan, gitlang napailing ang mga
kalalakinang nagtulung-tulong na maabot ang
kinaroroonan ng sasakyang total wreck.
Tanging ang kulay abuhing pusa lamang sa
loob ng kahon ang naratnang nilang may
buhay.

Kabanata 1

SULIRANIN NI BOGING

“ABA! Bigla yatang nag-iba ang ihip ng
hangin,” may himig panunuksong kalabit ni Jo
kay Boging. Tulad ng ibang araw ng Linggo ay
nasa salas ng mga Rodrigo ang buong Bl
Gang. Nanonood ng T.V. at kasalukuyang
nagmemeryenda.

“Hindi ka yata galit ngayon sa pagkain,”
dugtong pa ng dalagita. Dati nga naman kasi'y
listo si Boging kung pagkain din lang ang
pinag-uusapan at talagang hindi ito
nagpapahuli sa grupo. Sa kauna-unahang
pagkakatao’y ngayon lang nila nakitang
nawalan ng gana ang bilugang Tsinoy. Halos
hindi nga nito nagalaw ang suman na inihain
ni Mrs. Rodrigo. lyon ang dahilan kung bakit
siya napagtuunan ng pansin ni Jo.

“Oo0 nga,” susog ni Gino sa napansin ng
kapatid. Inilapag nito sa mesa ang platitong
pinagkainan. “Ano ba ang problema mo?”

“Wala..,” sa wakas ay nagsalita si
Boging. “Wala lang talaga akong ganang
kumain,” ang nakakagulat na pagtatapat ng
binatilyo.

Biglang napahinto sa pagsubo si Kiko.
Hindi siya makapaniwala sa narinig. Si
Boging? Walang gana? Para mo na ring

sinabi na ayaw na ni Onyok na magboksing.
Pumihit ito ng pagkakaupo sa sahig paharap
sa tatlo.

“Bogs, matagal na tayong
magkakasama. Wala ka nang maililihim sa
amin. Bakit ka ba talaga nagkakaganyan?”
tanong ni Kiko.

Bumunot muna ng malalim na hininga si
Boging bago ito nagsalita. “Natatandaan n'yo
ba si Ayesa? ‘Yung ka-eskuwela ko?”

“Ayesa...? ‘Di ba't siya ‘yong namatayan
ng tatay sa car accident?” ang may
panghuhulang tugon ni Gino.

“Oo. Nagwo-worry kasi ako sa kanya.
Matagal na kaming hindi nagkikita.”

“‘Ba’t hindi mo siya pasyalan, Bogs?
Taga-Quezon City lang siya, ‘di ba?” sabi ni
Jo.

Umiling si Boging. “Umuupa lang sila ng
condominium do’n. Pero no’ng namatay ang
tatay niya e sa Batangas na siya nakatira
ngayon. Tagaroon talaga kasi sila.”

“‘“Kawawa naman ang kaibigan mong
‘yon, Bogs,” dugtong pa ni Jo na may lungkot
sa boses. “Hindi pa siya handang maulila,”
anito bagama'’t hindi kabisado ng dalagita ang
katayuan ni Ayesa sa buhay.

Kaisa-isang anak si Ayesa ng building
contractor na si Engr. Ong. Subalit ang
kanyang pagsipot sa mundo’y siya namang

pagpanaw ng ina. Namatay ang nanay nito sa
panganganak.

“Wala ka na bang contact sa kanya?”
ani Kiko.

“‘Nakatanggap ako ng sulat niya
kahapon...”

“Yon naman pala. Ano ang ipinag-
aalala mo?” Si Jo.

“Sabi niya kasi na palagi siyang may
sakit kaya hindi siya makapag-aral. Pati nga
raw ngayong pasukan e hindi pa rin siya mag-
e-enroll,” malungkot na sagot ni Boging.

“Sayang naman..,” ani Kiko.

“Alam n’yo, kahit sa sulat lang ni Ayesa
e alam kong nade-depress pa rin siya
hanggang ngayon.”

“Kulang na sa isang taon nangyari ang
aksidente, ‘di ba, Bogs?” ang tanong ni Gino.

“O0 nga e pero pag nabasa n'yo ang
sulat niya, parang kahapon lang namatay ang
tatay niya..,” ani Boging. Halatang mabigat din
ang dibdib ng binatilyo.

“At alam n'yo bang birthday ni Ayesa
nang maaksidente ang daddy niya?” patuloy
nito.

“Talaga? Kaya naman pala lalong
traumatic kay Ayesa ang nangyari,” ang
nagitla ring sagot ni Jo. Kung sa kanya
nangyari ang gayon ay baka naloka na siya.

“lyon na nga mismo ang ipinag-aalala

ko. Next week na kasi ang birthday ni Ayesa.
Sa June 11. Kaya siguro siya lalong nade-
depress,” sabi ni Boging.

“Ano ba ‘yan? Birthday at babang-luksa
sa iisang araw... Nakakalungkot naman ‘tong
pinag-uusapan natin,” wika ni Kiko na
nakatitig sa suman sa kanyang platito. Tila
nawalan na rin ito ng gana.

“Paano namang hindi mawawala ang
lungkot ni Ayesa e wala na nga siyang kapatid
tapos malayo pa siya sa mga kaibigan,” puna
ni Jo.

“Oo0 nga e. Sabi nga niya sa sulat na
dalawin ko raw siya,” ani Boging. Parang
tulalang nakayuko ito.

“Kung malapit lang ang bahay nina
Ayesa e di sana’y matagal ko na siyang
pinuntahan,” bulong nito sa sarili.

Hindi nakakibo ang tatlo. Hindi
namalayan ni Boging na narinig nila ang
ibinulong nito. Tahimik na nagtinginan lamang
sina Gino, Kiko at Jo. Ngunit sa mga
sandaling iyon ay may nabuo sa kanilang isip.

“Kiko, may lakad ka ba next week-end?”
panimula ni Gino na palihim na kumindat sa
kaharap.

“Wala nga e. Malamang pumunta na
lang ako sa mall. Pero ewan ko ba. Parang
nagsasawa na ‘kong tumambay sa mga malls
e,” sagot ni Kiko.

“Paano namang hindi ka magsasawa e
pare-pareho ang nakikita mo,” sakay ni Jo sa
usapan. “Dapat magpunta ka sa mga lugar na
bago sa iyong paningin. ‘Yung presko ang
hangin, hindi ‘yung galing sa air-con... Doon
sa mga lugar na kapag inilinga mo ang mga
mata mo, e malayo ang maaabot. Hindi lang
apat na pader... Sa mga lugar na huni ng ibon
ang iyong maririnig, hindi puro piped-in
music!”

‘“Hmmm... tama ka, Jo. Pero saan
naman ako puwedeng magpunta?”’ sagot ni
Kiko.

“Sa Palawan,” sagot ni Gino.

“Ang layo naman no’'n. Dapat ‘yung
karatig probinsiya lang,” tanggi ni Kiko.

“Sa Laguna?” tanong ni Jo.

“Nakapunta na tayo do’n e,” iling ni Kiko.
“Doon naman sa iba. Tulad ng...”

“Batangas!” sabay na sabi ng tatlo.

Biglang umangat ang ulo ni Boging sa
narinig. Nagliwanag ang bilugang mukha nito.
“Pupunta kayo sa Batangas? Sama ‘ko! Kung
gusto n'yo doon tayo pumunta sa bayan ng
Talisay. Maganda ro'n. Alam n’yo bang
malapit do’n ang bulkang Taal? Sasakay lang
tayo ng bangka tapos makakarating na tayo
sa bulkan. Puwede pa nga tayong mag-
horseback riding hanggang sa bunganga
mismo ng bulkan!

“At saka doon din kasi nakatira si
Ayesa. Para madalaw ko naman---" biglang
naputol ang tuluy-tuloy na pagsasalita ni
Boging nang mapansin niya ang malalapad na
ngiti ng mga kaharap. Saka niya lamang
nahulaan ang balak ng mga kaibigan na
samahan siyang dumalaw sa ka-eskuwelang
may karamdaman.

“Salamat,” mahinang sabi ni Boging.

“Alam mo, Bogs,” ani Jo, nakangiti pa
rin ito. “Kung hindi lang kita kilala’y iisipin kong
girlfriend mo si Ayesa.”

“Baka nga syota mo na ang promding
‘yon a?” may himig pagdududang susog ni
Kiko.

“Hoy!” nakangiti nang tugon ni taba.
Alam kasi niya na nanunukso lamang ang
mga ito. “Friends lang kami ni Ayesa. And for
your information, ni hindi pa nga ako
pinapayagang magkipag-holding hands! Strict
kasi ang parents ko eh,” malanding sabi pa ni
Boging na nagdulot ng malakas na
halakhakan. Parang magic na biglang itinaboy
ng tawanan ang mabigat at malungkot na
pakiramdam na bumabalot kanina lamang sa
grupo.

“Teka, Bogs, hindi kaya masamain ni
Ayesa kung samahan ka naming bumisita?
Hindi niya naman kami kilala,” pigil ni Gino.

“Hindi a! Matutuwa pa nga ‘yon kasi

matagal na niya kayong gustong makilala.
Madalas ko kasing ikuwento sa kanya noon
ang adventures natin,” pagmamalaki ni taba.

“Talaga, Bogs. Naikuwento mo na ‘ko
kay Ayesa? E ‘di bilib na bilib siya sa akin?”
singit ni Kiko na inayus-ayos pa ang buhok at
kuwelyo ng suot na shirt.

“Excuse me, Kiko. Wala kang dating kay
Ayesa dahil puro ako ang bida sa mga
kuwento ko sa kanya!” mataray na sabi ni
Boging na muling nagdulot ng tawanan.

Kabanata 2

DAHILAN NI AYESA

NANG SUMUNOD na Sabado, bandang ika-
siyam pa lang ng umaga’y nasa rotonda na ng
Tagaytay City ang B1 Gang. Namimili pa ng
sitsirya si Boging kaya nagpatiuna sa
paglalakad sina Jo at Kiko. Buhat ang kani-
kanilang backpack na nagtungo ang dalawa
sa naghihintay na pampasaherong dyip upang
ireserba ng mauupuan ang buong grupo.
Hinihintay naman ni Gino si Boging.

Ang pampasaherong dyip na iyon ay
maghahatid sa kanila patungo sa isa pang
paradahan ng mga dyip. lyon ang magdadala
sa mga taong nagnanais magtungo sa karatig
na lalawigan: ang Talisay, Batangas.

Noong una, ang plano ng barkada'y
mag-uwian lamang sa pagdalo sa kaarawan
ni Ayesa. Ngunit nang nagpadala ng
telegrama si Boging upang ipaalam ang balak
ay agad na tumugon ang dalagita. Nagpumilit
si Ayesa na magtagal sila roon. Pumatak daw
naman nang Martes ang Independence Day
kaya mayroong four-day week-end. Sagot
daw ni Ayesa ang pagkain at matutulugan.
Kaya ayun, puno ng kasabikan ang grupo.

Makipot ang matarik at malapit sa
banging zigzag road na kanilang dinaraanan

pababa sa kabayanan ng Talisay ngunit hindi
lyon alintana ng grupo. Manapa’y nalibang
ang apat habang pinagsasawa ang paningin
sa magandang tanawing tinutunghayan: ang
tila ipinintang larawan ng bulkan ng Taal sa
gitna ng kulay asul na lawa.

May kalayuan sa kabayanan ang bahay
ng pamilya Ong kaya't pagsapit ng dyip sa
tinatawag na Banga ay bumababa na sila.
llang sandali pa at nakatayo na ang apat na
kabataan sa tapat ng isang kongkretong arko.

“‘Resort International,” pumapalatak na
binasa ni Kiko ang nakaukit sa kongkretong
arko. Saka humahangang hinagod nito ng
tingin ang pahaba at naka-uklong gusali na
may tatlong palapag.

“O, bakit tayo papasok dito? Akala ko
ba'y kina Ayesa tayo pupunta?” tanong ni Jo
nang napansing ang kanilang nilalandas ay
papasok sa bakuran ng resort.

“‘Nasa likuran niyan ang bahay nila,”
paliwanag ni Boging habang itinuturo ang
gusaling nagsisilbing hotel ng nasabing resort.

“Bakit sa likuran? Wala ba silang sariling
daan?” magkakasunod na tanong pa ni Jo.

“Dahil po sa kanila ang resort na ‘to,” ani
Boging.

“Wow, ha! Rich kid pala si Ayesa!”
bulalas ni Kiko.

“Maraming negosyo ang tatay ni Ayesa.

Isa lang itong Resort International,” sagot ni
Boging.

llang sandali pa at nakatayo na ang
apat sa harapan ng malaki at may kataasang
bahay na yari sa bato. Isang bahay na may
makabagong disenyo na European-style.
Tatlong palapag at may balkonahe pa iyon na
nakaharap sa lawa ng Taal.

Agad na mahuhulaan na hindi basta me
sinasabi lamang sa buhay ang nakatira sa
bahay na iyon. Sa hitsura pa lamang ng
garden ay mapapansin na ang mataas na
antas sa buhay ng mga nandodoon.

“May bisita yata sila,” sabi ni Gino nang
mapansin ang maraming sasakyan na
nakaparada sa harap ng bahay. Sa maluwang
na garahe at looban ay may iba't-ibang
klaseng sasakyan: tatlong kotse, isang van,
dalawang pick-up at Tamaraw FX.

“Oo nga. Mukhang may party,” ani Jo.

Napatawa si Boging. “Walang party sa
loob. Kina Ayesa lahat ‘yan,” paliwanag nito.

“Wow, talaga ha! Super-rich kid pala si
Ayesa!” bulalas uli ni Kiko habang pinipindot
ni Boging ang doorbell.

HINDI SUMABAY sa pagkain si Ayesa. Busog
pa raw ito sa mineryenda. Gayon pa ma'y
nakiumpok ito sa hapag- kainan. Bagama't

halatang nasasabik na makakuwentuhan ang
matagal ding hindi nakitang si Boging, naroon
pa rin ang kalungkutan sa mga mata ng
dalagita.

“‘Huwag kayong mahihiya ha. Kumain
lang kayo. Mabuti naman at pinagbigyan n'yo
ang paanyaya ko,” sabi ni Ayesa. Nakangiting
pinagmamasdan niyon ang maganang
kumaing si Boging. Sanay na rin si Ayesa sa
‘bisyo’ ng matabang kaibigan.

Talagang bumalik na ang kasiglahan ni
Boging. Kaya't iyong upo ng grupo sa hapag
kainan para mananghalian ay wala nang
pinansin ang binatilyo kundi ang mainit na
pagkaing nasa harapan.

“Nag-aalala na kasi si Boging sa ‘yo,”
ani Jo habang naglalagay ng umuusok na
sabaw ng bulalo sa mangkok.

“O0 nga. Kaya eto, sumama na rin kami
para mas masaya. Nakakatawa nga e.
Kasisimula pa lang ng klase, nagbabakasyon
na agad kami,” susog ni Gino. Pagkuwa'y
ngumuya at saka lumunok ang binatilyo.

“Sayang nga, Ayesa, kasi hindi ka pala
nakapag-enroll,” dagdag ni Kiko.

Hindi sumagot si Ayesa. Yumuko lang
ang dalagita. Halatang lalong nadagdagan
ang lungkot.

“Hanggang ngayon kasi’y may sakit pa
rin siya,” walang kagatul-gatol na sabad ni

Tiya Nena. Narinig ng kadarating na tiyahin at
tagapag-alaga ni Ayesa ang huling sinabi ni
Kiko. Pinsan ng ina ni Ayesa ang babae.

Kanina, matapos magpahanda ni Tiya
Nena ng pananghalian sa mga bisita ay
nagpaalam ito. Susunduin daw nito sa karatig
opisina ang anak na si Meileen upang
makilala sila. Bale pinsan naman ni Ayesa si
Meileen.

Ang ama ni Ayesa ang nagpaaral kay
Meileen. At palibhasa nakatatanda kay Ayesa
at tapos ng kursong komersyo, iminungkahi ni
Tiya Nena na ito na muna ang magpatakbo sa
mga naiwang negosyo ni Engr. Ong. Bagay
na sinang-ayunan naman ni Ayesa.

“Simula nang mamatay si Uncle ay
naging masakitin na si Ayesa,” susog ni
Meileen. Nakasuot ito ng ternong slacks at
blazer na kulay asul at may mahabang
manggas. Lumitaw ang maputing kutis ni
Meileen. Hindi maipagkakailang may dugong
tsina rin ang dalaga.

“Masyado kasing ininda nitong pinsan
ko ang pagkamatay ni Uncle. Pero natural
lang naman ‘yon, ‘di ba?” habol pa nito.

“S-Sandali lang,” singit ni Ayesa na
mabilis na tumayo. “Nakalimutan ko palang
patayin ang aircon sa kuwarto ko.” lyon lang
at palayong lumakad na ang dalagita. Hindi
nito naikubli na halatang umiiwas na marinig

ang anumang nakaraan tungkol sa ama.

“Kayo ho pala? Hindi n'yo ho ba kami
sasaluhan?” alok ni Boging sa mga babae
matapos sundan ng tingin ang umalis na
kaibigan.

“Sige. Mauna na kayo't alam naming
nagutom kayo sa biyahe,” sagot ni Meileen.

“‘“Kumusta na ho ba talaga si Ayesa?”
tanong ni Jo.

“Ang totoo niyan ay tutol ako sa
pagpunta n’yo rito dahil sa kalagayan ng
pamangkin ko,” tahasang pagtatapat ni Tiya
Nena na medyo matalim ang tono.

Walang nakaimik sa apat na kabataan.
Bahagyang napahinto sina Gino at Jo sa
gagawin sanang pagsubo. Waring nililimi ang
tinuran ng matandang babae.

“Pero sa kabilang banda’y natutuwa
kami sa pagparito n'yo. Kahit papaano'y
nakita naming ngumiti ang pinsan ko,” mabilis
na bawi ni Meileen.

“O... eto ang buko salad. Kuha kayo,”
alok pa nito. Hindi kasi nalingid sa dalaga ang
naging reaksiyon ng magkapatid. Isa pa'y
parang nawalan ng gana ang tatlo.

“Salamat ho. Busog na kami,” halos
magkasabay na tugon nina Gino, Kiko at Jo.
Tanging si Boging ang kumuha ng buko salad
na nakahain at nakalagay sa may kalakihan
ding crystal bowl.

“Excuse muna kami ni Inay, ha? May
pag-uusapan lang kami sandali,” ani Meileen
na hinawakan sa braso ang matandang
babae.

“Sige po. Huwag na ho ninyo kaming
alalahanin. Kami na po ang bahala rito,”
magalang na sagot ni Gino na mabilis na
tumayo. Naupo lamang ang binatilyo nang
mawala na sa paningin nito ang mga babae.

Nangangalahati na ang lamang buko
salad sa crystal bowl sa patuloy na pagkuha
ni Boging nang bumalik sa komedor si Ayesa.
Kaya pala nagtagal ay nagpalit na ng damit
ang dalagita. Nakapantalong maong na ito,
puting T-shirt at nakatali ang mahabang
buhok sa likod.

“May ipapakilala nga pala ako sa inyo,”
pahayag ni Ayesa sa grupo habang papalapit
ito sa mesa. Mabilis na tumayo ang mga
kabataan bilang pagbibigay-galang sa
ipapakilala sa kanila. Pati nga si Boging ay
napilitang ihinto ang pagsubo.

“Everybody, this is Catherine Ann
Toledo,” ang sabi ni Ayesa na nakaturo sa
dakong likuran nito. Labis namang nagtaka
ang mga taga-Maynila. Wala kasing kasama o
katabi man lamang ang dalagita. Nag-iisa Si
Ayesa na nakaharap sa barkada!

Nang mapansin ni Ayesa ang reaksiyon
ng grupo ay agad itong lumingon sa kanyang

likuran. “Ay, sorry. Hindi pala sumunod sa ‘kin
si Cathy. Nangingilala kasi iyon pag may
bagong tao sa bahay. Pero pag nagkasundo
naman kayo ni Cathy e hindi kayo hihiwalayan
no’'n. Teka at babalikan ko sa kuwarto ha?”

Nakangiting nagtanguan ang lahat.
Hindi pa nakakadalawang hakbang si Ayesa
ay muling naupo si Boging at ipinagpatuloy
ang naudlot na pagsubo. Tatarayan na sana
ni Jo ang matakaw na barkada nang
mapansin nito ang ikinikilos ni Kiko.

Mukhang sinumpong na naman ng
kakikayan ang binatilyo. Hinagud-hagod nito
ang buhok at pagkatapos ay inayos ang
pagkaka-tuck-in ng suot na T-shirt bilang
paghahanda sa ipapakilala sa kanila.

Tumaas ang mga makakapal na kilay ni
Jo at napailing na lamang ang dalagita sa
mga kasama. Sa ganitong mga pagkakataon
ay hindi mapigilan ni Jo ang magtaka kung
paano sila nagkakasundong apat gayong
Ibang-iba ang mga ugali nila.

Nang muling bumalik si Ayesa ay mag-
Isa pa rin ito pero may karga-karga nang kulay
abuhing pusa sa kaliwang braso.

“Ang ganda naman ng pusa mo, Ayesa!
Kulay asul pa ang mga mata a,” hindi
mapigilang bulalas ni Jo na hinaplos ang
katawan ng pusa.

“‘Regalo sa ‘kin ni Daddy,” sagot ni



Bl GANG: DIWATA NG BULKAN ... 22

Ayesa na masuyong hinalikan ang ulo ng
siamese cat.

‘Ehem, ehem,” malakas na parinig ni
Kiko upang maagaw ang pansin ng mga
dalagita. Sabay na napalingon ang mga ito na
nagtatanong ang mga mata.

“Ayesa, sabihin mo sa kaibigan mong si
Cathy na huwag nang mahiya sa amin. Down-
to-earth kamo kami kahit parang ramp model
ang dating ko,” may kahalong biro na sabi ni
Kiko. Akala kasi ng binatilyo ay ayaw nang
lumabas ng silid ang ipapakilala sa kanila ni
Ayesa.

“Ngiii! Ang kapal mo talaga, Kiko!”
bulalas ni Jo pero sa pagtataka ng lahat ay
nagsimulang tumawa si Ayesa. Malakas.
Tuluy-tuloy.

“Sorry... sorry..,” sabi ni Ayesa sa
pagitan ng pagtawa ngunit tila walang
magawa ang dalagita upang maihinto ang
paghalakhak. Nagpasimula nang tumulo ang
luha ni Ayesa dulot ng labis na pagtawa.

Napatingin sina Gino, Jo at Kiko kay
Boging na tila humihingi ng paliwanag ukol sa
nangyayari. Kibit-balikat lamang ang naisagot
ni taba dahil kahit ito’y nagtataka rin sa
ikinikilos ng kaibigan.

Humahangos na bumalik sina Tiya
Nena at Meileen sa komedor nang marinig
ang malakas na halakhak ni Ayesa.

Nakakunot-noo rin ang mga babae.

“‘Ayesa, bakit? Anong nangyayari sa
‘yo?” mabilis na lapit ni Meileen sa pinsan.
Kitang-kita sa mukha ng dalaga ang labis na
pagkabalisa.

“W-wala, wala ‘to, Ate..,” pasimulang
sagot ni Ayesa ngunit hindi pa rin ito
makapagsalita nang maayos.

Tarantang binalingan ni Meileen ang
mga bisita. Si Gino na ang nhagpaliwanag.
Para namang nabunutan ng tinik si Meileen
nang marinig ang nangyari. Napangiti na rin
nga ang dalaga pero sa wari nina Gino ay
nagpipigil lamang din iyon sa pagtawa.

“Sige, maiwan na uli namin kayo ha. Si
Ayesa na ang bahalang magpaliwanag sa
nangyayari sa kanya,” anito na muling umalis
ng komedor kasama ang nanay.

Sa wakas ay humupa na si Ayesa.
“Sorry talaga ha,” hingi uli nito ng paumanhin
sa nagtatakang binatilyo.

“Okey lang, Ayesa, pero ano ba talaga
ang nakakatawa sa sinabi ko?” takang tanong
ni Kiko na napakamot ng batok.

Bumunot muna ng malalim na hininga
ang dalagita bago ito lumapit kay Kiko. “Kiko,
this is Cathy. Cathy, siya si Kiko,” anito na
inangat ang hawak na pusa upang iharap ang
mukha niyon sa binatilyo.

“Siya si Cathy? Ang pusa mo!?” bulalas

ni Kiko. Sunud-sunod ang tango ni Ayesa
habang inaabot sa binatilyo ang alaga. Sina
Gino, Boging at Jo naman ngayon ang
nagpasimulang tumawa.

“Teka! Teka!” pigil ni Kiko sa grupo.
“Hindi naman ‘yon ang pangalang sinabi mo
kanina, Ayesa.”

“Palayaw lang kasi ang Cathy pero ang
buo niyang pangalan e Catherine Ann
Toledo,” paliwanag ng dalagita.

“May apelyido ang pusa mo?” bulalas ni
Kiko.

“Oo. Cute ‘di ba? Tapos ang initials niya
e ‘C.A-T. as in cat, pusa,” sagot ni Ayesa na
muli na namang tumawa pero ngayon ay
kasabay na niya ang buong barkada.

“Ayan! Puro ka kasi pormal!” sita ni Jo sa
kaibigan.

“At least, kahit wala pa tayong dalawang
oras dito eh napatawa ko na agad si Ayesa.
At ang mas importante, mukhang type ako ni
Cathy, 0,” nakangiting sangga ni Kiko habang
sunud-sunod na dinidilaan ng pusa ang pisngi
ng binatilyo.

Kabanata 3

SA LAWA NG TAAL

MATAPOS makapagpahinga ay niyaya ni
Ayesa ang barkada na mamasyal. llang
sandali pa at nasa baybayin na ng lawa ng
Taal ang mga kabataan. Malawak ang lawa.
Pakiramdam ng grupo ay nasa beach sila
dahil buhangin din ang dalampasigan nito.
Ang kaiba nga lang ay ang kawalan ng
malalaking alon nang tulad sa dagat.

“Para saan ‘yang mga kawayan?”
tanong ni Gino na nakaturo sa animo makitid
na kalye sa tubig; para bang maliit at
mababang pier iyon na yari sa kawayan.

“Daanan ‘yan ng mga sasakay sa
bangka. Mababaw kasi dito kaya hindi
makalapit ang bangka sa aplaya. Sasayad
ang ilalim noon sa buhangin. Kaya para hindi
mabasa ang mga sasakay at ang bagahe nila
e diyan sila dumadaan para makapunta sa
bangka. Teka, gusto n'yong magtampisaw?
Mababaw lang naman e. Hanggang tuhod
lang,” yaya ni Ayesa na naghubad ng
sneakers at tinutupi na ang laylayan ng
pantalon.

Nagdalawang-isip si Jo. “E saan tayo
magbabanlaw, Ayesa?” tanong ni Jo na pilit
na hinahawakan ang maikling buhok na

ginugulo ng malakas na hangin.

“Bakit?” balik na tanong ng dalagita na
nagpasimula nang lumusong sa tubig.

“Mangangati kasi tayo pag ‘di tayo
nakapagbanlaw.”

Natawa si Ayesa. “Jo, wala tayo sa
dagat. Tubig-tabang ang lawa ng Taal kaya
hindi tayo kailangang magbanlaw,” paliwanag
nito kasunod ang pagturo sa ilang kababaihan
sa di kalayuan. Naglalaba ang mga iyon sa
lawa mismo. Ibig sabihin, matabang nga ang
tubig.

“Para palang malaking swimming pool
‘tong Taal Lake,” sagot ni Jo na nag-alis na rin
ng sapatos. Masayang sumunod ang tatlong
binatilyo.

“Yun ba ang bulkang Taal, Ayesa?” ani
Kiko na nakaturo sa isla sa githa ng lawa.
Tumango ang dalagita.

“Malaki rin pala ang isla. Kasi do'n sa
Tagaytay Vista Lodge parang ang liit lang
niyan pag sinisilip ko sa telescope ang
bulkan,” pansin ni Kiko.

“Actually, Kiko, hindi naman kita doon
ridge ang mismong crater ng bulkan kasi nasa
bandang likuran ng Volcano Island ang
pinakabibig ng Taal,” sagot ni Ayesa.

“Talaga? E ano ‘yung crater na nakikita
do’'n?”

“Binintiang Malaqui ang tawag sa

lawang ‘yon. Dating crater ng Taal kaya lang
dormant na ngayon.”

“Ayesa, sabi ni Boging puwede raw
makapunta mismo sa bunganga ng bulkan?”
tanong ni Gino.

“‘Oo. Mula rito sasakay lang tayo ng
motor banca papunta sa isla. Mga 20 minutes
ang biyahe. Tapos puwede na tayong mag-
hiking o kaya’y mag-horseback riding
hanggang sa Crater Lake mismo.”

“Oy, okey ‘yun a! Puwede pa ba tayong
pumunta ngayon?” sabik na tanong ni Kiko.

Tumingin sa relo si Ayesa. Pasado ala-
una pa lamang. “Oo ba. Tena't sasabihin ko
agad kay Ate Meileen para makagamit tayo
ng bangka.”

“Yeesss!” malakas na sigaw ng mga
taga-Maynila.

“Teka, Ayesa,” pigil ni Kiko sa lahat.
“Anong klaseng kabayo ba ang masasakyan
natin sa isla?”

Nag-isip ang dalagita. “Yung parang
kabayo sa Picnic Grove sa Tagaytay,” anito.

“Wala bang mola? ‘Yung tulad ng
kabayo ni Denise Cojuangco sa Olympics?”

“Wala e. Bakit ba?”

“Baka kasi mabalian ng likod ang
kabayong sasakyan ni Boging kung native
lang e.”

“A ganoon!” sagot ni taba na agad

isinalok ang pinagdikit na mga palad at
sinabuyan ng tubig si Kiko.

Gumanti naman si Kiko kay taba.
Sandali lang at masayang nagbabasaan na
ang mga kabataan sa lawa ng Taal. Subalit
habang naaaliw sila ay hindi nila namalayang
may isang pares ng mga mata ang sa kanila'y
kanina pa sumusubaybay.

Kabanata 4

VOLCANO ISLAND

“NASAAN ANG BULKAN?” tanong ni Kiko
habang papalapit ang bangkang
kinasasakyan ng limang kabataan sa
baybayin ng Volcano Island. Nakaupo ito sa
Isang panig sa harapan ng bangka at katapat
nito si Boging. Sina Ayesa at Jo naman ay
nakapuwesto sa bahaging nasusukuban ng
bubungan ng bangka.

Si Gino ay katabi ng piloto ng bangka at
nasa dakong likuran sila kung saan naroon
ang motor at manibela na minamaniobra ng
lalaki. Pinanonood ni Gino ang ginagawa ng
piloto. Paminsan-minsa’y tinatanong nito kung
paano kinokontrol ang banka. Mukhang
madali kasi.

“Kailangan pa nating sumakay sa kabayo,
Kiko, para makita ang bibig ng bulkan,” sagot
ni Ayesa sa tanong.

“E ba't parang walang bulkan diyan?” sabi
rin ni Jo.

“Ang hinahanap n’yo siguro e ‘yung
parang Mayon Volcano na mataas. Baka
nakalimutan na ninyong ang Taal ay isa sa
pinakamababang bulkan sa buong mundo;
mga 300 meters lang ang taas niyan,” sagot ni
Ayesa.

“Kapit kayo,” babalang singit ng piloto ng
bangka. Saglit lamang at naramdaman ng
mga kabataan na sumayad ang ilalim ng
bangka sa buhanginan.

May ilang kalalakinan na nasa aplaya ang
lumusong sa tubig at sumalubong sa bangka.
Hinawakan ng mga iyon ang katig na
kawayan upang huwag maging maalog ang
bangka. Isa-isang nagsitayuan ang barkada.
Ngunit hindi pa sila nakakababa ay sine-sales
talk na sila ng mga lalaking humahawak sa
katig.

“Sa akin na kayo mag-renta ng kabayo.
Maganda ang porma ng alaga ko,” alok ng
Isang mamang nakasuot ng sando kay Kiko
na naunang tumalon mula sa bangka papunta
sa tuyong buhangin.

“Malaki ang kabayo ko. Tamang-tama ka
ro’n, bosing,” sabi naman ng isa kay Boging.

“lha, kabayo ko na ang kunin mo. Malinis
‘yon,” baling pa ng isa kay Jo.

Subalit nang si Ayesa na ang tumayo at
bumaba ng bangka ay kapansin-pansin na
bahagyang nagitla ang mga nag-aalok ng
kabayo. Nagsitahimik ang mga iyon. Ni isang
salita ay walang maririnig. Nahuli pa nga ni
Gino ang palihim na sulyapan ng mga lalaki.
Hindi naman niya binigyan ng kahulugan ang
napansin. Marahil ay nakilala ng mga lalaki
ang dalagita na taga-roon din.

lginala ng mga taga-Maynila ang paningin
sa kapaligiran. Hindi kakaiba sa ibang beach
resort na napuntahan nila ang lugar na ito.
lyon nga lamang, itim ang kulay ng buhangin
dito at tabang nga ang tubig.

Marami na ring tao sa aplaya. Hindi
mabhirap hulaan na dayo ang mga ito mula sa
kanilang kasuotan. Mayroon ding mga nagsi-
swimming sa lawa. Sa isang banda naman ay
nakita nila ang paalis na bangka na puno ng
mga turistang Koreano. Kung hindi lang nga
nila alam na may bulkan dito ay hindi nila
maiisip na hindi pangkaraniwang isla lamang
ang kinaroroonan nila.

“Sandali ha. Hahanapin ko lang si Ka
Benny. Sa kanya tayo mag-re-renta ng
kabayo,” sabi ni Ayesa.

“‘Sasamahan na kita, Ayesa,” habol ni
Boging sa kaibigan. Naglakad palayo sa
grupo ang dalawa. Tinahak ni Ayesa ang
landas papunta sa isang grupo ng mga bahay
kubo.

“May opisina pala ang PhilVolcs dito,”
pansin ni Boging sa maliit na gusali sa gawing
kanan nila.

“Oo0. Regular na minamanmanan nila ang
Taal. Ayon kasi sa kanila e unpredictable ang
bulkang Taal. Paiba-iba ang mood kaya
mahirap ispilengin, parang babae raw,”
natatawang sagot ni Ayesa.

Habang naglalakad ang dalawa ay hindi
nakaila kay Boging na ang bawat grupo ng
mga tagaroon sa isla na kanilang maraanan
ay palihim na sumusulyap sa kanila. Na-
conscious tuloy si taba dahil pakiramdam niya
ay artista sila na sinusundan ng tingin.

Pero alam niyang si Ayesa ang
pinagtitinginan ng lahat. Na hindi naman
kagulat-gulat dahil maituturing na mula sa
pinakamayaman na pamilya sa Talisay ang
dalagita.

Huminto si Ayesa sa tapat ng isang kubo.
“Tao po! Tapo po!” malakas na tawag ng
dalagita.

Dumungaw mula sa bintana ang isang
babae na may edad na. Naningkit ang mga
mata niyon habang kinikilala ang dalawang
kabataan tulad ng ginagawa ng mga malalabo
ang mga mata.

“Ano po ba iyon?” magalang ding tanong
ng babae gayong higit na mas matanda ito sa
dalawa.

“Nariyan po ba si Ka Benny?”

“Aba, 00, narine siya. Nasa likod-bahay.
Ano ga ang sadya n'yo sa kanya, ineng?”
sagot ng babae sa puntong Batangueno.

“Mag-a-arkila po sana kami ng kabayo.
Lima po ang kailangan namin e.”

“Lima! Ha, a, e s-sige. Sandali lang ha at
tatawagin ko. Huwag kayong kikilos diyan,

ha,” halos magkandautal na sagot ng babae
nang may maalala iyon. “E ano na nga ba ang
pangalan mo, iha?”

“Si Ayesa po. Ayesa Ong po.”

Tila natulala ang babae sa narinig na
pangalan. Napadilat ang mga mata at
napaawang pa nga nang bahagya ang bibig
niyon. “Ha? A, e...,” anito na hindi man lang
tumitinag mula sa pagkakadungaw.

“Bebang, sino ba ang kausap mo?” sabi
ng boses ng lalaki mula sa loob ng kubo.
Saglit lang at dumungaw na rin ang lalaki
upang sinuhin ang nasa labas.

“Ayesa? lkaw ba ‘yan?” nakangiting
tanong ng lalaki. Aninag sa mukha ng
matandang lalaki ang kagalakan.

“Opo, Ka Benny. Gusto ho sana naming
mag-arkila ng kabayo mula sa inyo,”
tumatangong sagot ng dalagita.

“Aba’y basta ikaw, iha. Ako na rin ang
guide n'yo. Teka't magpapalit lang ako ng
kamiseta,” ani Ka Benny. Magkasamang
nawala sa bintana ang mag-asawa.

“‘Doon tayo sa ilalim ng punong talisay
maghintay,” yaya ni Ayesa. Magkasamang
naglakad uli ang dalawa.

“Ito ba ang puno ng talisay?” ani Boging
habang nakatingala sa punungkahoy na tila
payong na palapad ang direksiyon ng sibol ng
mga sanga. “Kaya ba Talisay ang tawag sa

bayan n’yo dahil maraming ganito sa inyo?”

“Malamang, Boging. Ganoon lang yata
nagsisimula ang pangalan ng mga bayan eh.
Tulad ng Tanauan na ibig sabihin ay lugar na
pinagtatanawan o kaya'y ang Tangkaban na
Ibig sabihin ay breakwater,” sagot ni Ayesa.
Sinulyapan ng dalagita ang dako ng bahay ni
Ka Benny ngunit wala pa ring lumalabas sa
kabahayan.

Napansin ni Boging na naiinip ang
kasama. “Teka, Ayesa, baka kailangang ni Ka
Benny ang tulong kaya siya natatagalan.
Pupuntahan ko na uli para matulungan siya,”
paalam ng binatilyo na agad tumayo.

Nasa harapan na uli ng kubo si Boging.
Tatawagin na sana niya ang lalaki nang
makarinig siya ng mahinang sagutan mula sa
dakong likuran ng bahay. Nabosesan niya ang
mag-asawa. Pero sa pagtataka ni Boging ay
tila nagtatalo ang dalawa.

Bakit kaya? Naisip ni Boging habang
naglalakad patungo sa direksiyon na
pinagmumulan ng mga boses.

“Naku, Benny, sa iba na lang kamo siya
mag-renta ng kabayo,” narinig niyang matigas
na sabi ng babae.

“Ano ka ba, Bebang. Nakalimutan mo na
ba ang mga naitulong sa atin ni Engr. Ong?
Tapos ngayon e gusto mong bale-walain ko
ang anak niya?”

“‘E paano naman ang nangyayari sa
batang iyon? Hindi ka ba kinikilabutan na
makasama si Ayesa---" biglang naputol ang
sagot ni Aling Bebang nang matanaw nito si
Boging na papalapit sa kanila.

“Excuse me ho, may problema po ba?”
magalang na singit ni Boging.

Tinitigan ni Ka Benny ang asawa bago ito
nagsalita, “Wala, iho. Wala,” mariing sabi ng
lalaki sa tonong nagtatapos sa
nakakaintrigang pagtatalo ng mag-asawa.

Kabanata 5

HABULAN SA BULKAN

“IKAW NA ang mauna, Ayesa. Kabisado mo
naman ang daan. lkaw, Jo, ang pangalawa,”
sabi ni Ka Benny. Nakasakay sa kabayo ang
lalaki. Nakasakay na rin sa kanya-kanyang
kabayo ang mga kabataan. Makitid lamang
ang landas na tatahakin nila kaya't single file
ang kanilang formation.

“Malayo ho ba ang crater?” ani Boging kay
Ka Benny.

“Hindi naman. Mga tatlong sigarilyo lang
ang mabhihithit at naroon na tayo,” natatawang
sagot ng lalaki.

“Saka hindi naman tayo puwedeng
magpabilis dahil lilipad ang makapal na
alikabok,” paliwanag pa nito. “Pero tatlong
kilometro lang ang tatahakin natin.”

Bukod sa kapansin-pansin ang kawalan ng
puno, maalikabok nga ang daanan. Katulad
ito ng lahar sa Pampanga na ang tanging
ipinagkaiba ay kulay itim ang sa Taal.

“Hiya!” sabi ni Ayesa sa kanyang kabayo
at nagpasimulang umusad ang linya. At sa
bawat hakbang ng mga kabayo ay umaso ang
alikabok. Nagtakip ng panyo sa ilong at bibig
ang tatlong binatilyo dahil sila ang nasa dulo
ng linya. Hitsura tuloy ng mga ito'y mga

tulisan na nakakabayo.

Paahon ang landas subalit hindi naman
lyon masyadong matarik upang mabhirapan
ang kabayo. Nanatiling marahan ang lakad ng
mga hayop. Pinagsawa naman ng mga
kabataan ang mata sa kakaibang pananaw.
Sa gawing kanan nila ay taniman ng
kamoteng kahoy at ilang daang metro sa
kaliwa ay malalim na bangin na parang inuka
ng rumaragasang tubig.

“Gino, tumingin ka sa likod,” tawag ni Kiko.

“Wow!” bulalas ni Gino nang matanaw niya
ang lawa ng Taal. May kataasan na ang
kanilang nararating kaya nakikita nila ang mas
malawak na bahagi ng lawa.

May dalawampung minuto na silang
nangangabayo nang may matanaw silang
sumisingaw na usok mula sa lupa. Tumigil si
Ayesa at bumaba sa kabayo. Sinenyasan niya
ang lahat na bumaba rin.

Hinawakan ni Ka Benny ang mga renda ng
kabayo habang pinaliligiran ng mga kabataan
ang kulay puting usok na sumisingaw sa lupa.

“Ano ‘yan, Ayesa?” tanong ni Jo.

“llapit mo ang kamay mo sa usok, Jo. Pero
dahan-dahan lang, ha,” sagot ni Ayesa.

Sumunod si Jo sa sinabi ng katabi. “Ayyy!
Mainit! Parang singaw ng sinaing!” manghang
bulalas ni Jo.

Nagsigaya ang mga binatilyo sa ginawa ni

Jo. “Steam siguro ‘yan na mula sa tubig na
naiinitan ng bulkan,” hula ni Kiko.

“Tama ka, Kiko,” tumatangong sagot ni
Ayesa. “Nagkaroon lang ng bitak diyan nitong
huling eruption ng Taal. Meron pa nga ro’n, o,”
dagdag nito na nakaturo sa gawing kanan ng
landas.

“Kung steam ‘yan na mula sa mainit na
tubig, e di puwede akong magluto ng siopao
diyan!” sabi ni Boging.

Natawa si Ayesa pero umiling ito. “Sorry,
Bogs, pero hindi rin puwede. Amuyin n'yo ang
kamay ninyo.”

Napangiwi ang apat na kabataan nang
amuyin ang kanilang kamay. “lto ‘yung
naaamoy ko sa chemistry lab a,” wika ni Jo.

“Sulphur ‘to, Jo. Asupre. Typical sa bulkan
ang ganyang element,” paliwanag ni Kiko.

“Matalino ka pala, Kiko,” nagulat na sabi ni
Ayesa.

Pumalakpak naman ang tainga ni Kiko sa
narinig. “Hindi naman. Napupulot ko lang
naman ‘yan sa mga nababasa ko,” pahiyang
pa ng binatilyo.

“Malayo pa ba tayo, Ayesa?” singit ni
Boging.

“Malapit na. Nakikita n'yo ba ang mga
kubol na iyon sa itaas? Doon na ang
bunganga ng bulkan.”

Nadagdagan ang kasabikan ng mga

kabataan. “Let’'s go!” sabi ni Gino.

Muling sumakay sa kabayo ang lahat.
Sandali lang nga ang kanilang nalakbay nang
magsalita si Ka Benny. “O hanggang dito na
lang ang mga kabayo.”

llang metro na lang naman ang lalakarin
kaya nagmamadaling bumaba ng kabayo ang
lahat at nag-uunahan sa pagpanik bagamat
wala pa silang nakikitang anumang senyales
na nasa bunganga na sila ng bulkan.

Subalt nang marating nila ang
pinakatuktok ay nahigit ng mga taga-Maynila
ang kanilang hininga. Tila ba may biglang
pumutol sa lupa nang tumambad sa kanilang
paningin ang malalim na crater ng bulkang
Taal.

Pakiramdam ni Jo ay kasingtaas ng anim
na palapag ng gusali ang lalim ng crater.
Napahawak ang dalagita sa braso ni Gino
dahil nakaramdam ito ng pagkalula.

“Ito pala ang sinasabi nilang ‘a volcano
within a lake and a lake within a volcano,” ani
Kiko na kitang-kita sa mukha ang
pagkamangha sa kagandahan ng kalikasan.

Matagal ding nananatiling nakatitig ang
mga kabataan sa crater lake. Nang magsawa
ay sa paligid naman ng lawa nila ibinaling ang
paningin. Kulay asul na ang tubig ng lawa
mula sa tuktok ng bulkang Taal. At maliit na
ang tingin nila sa mga bangkang nasa lawa.

Parang buhay na postcard ang hitsura ng
paligid.

“O tayo na at baka abutin tayo ng dilim,”
yaya ni Ayesa sa grupo.

Muling sumakay sa kabayo ang mga
kabataan at tulad ng dati ay nauna si Ayesa at
nasa hulihan si Ka Benny. Masayang-masaya
ang pakiramdam ng lahat dahil sa kakaibang
karanasan. Walang patid ang kuwentuhan nila
kaya hindi nila napapansin ang isang lalaki na
nagtatago sa di kalayuan.

Nakatitig ang lalaki kay Ayesa. Nang sa
tantiya niyon na tama na ang distansiya ay
marahang binunot ng lalaki ang isang tirador.
Nilagyan niyon ng bato na kasing laki ng
holen ang tirador at buong lakas na hinila
niyon ang goma. Nakatago pa ring inasinta
niyon ang pigi ng kabayong kinasasakyan ni
Ayesa.

“Wala ka nang ligtas sa ‘aksidenteng’ ‘to,”
nakangising bulong pa ng lalaki sa sarili bago
niyon ibinuka ang kanang kamay.

Sabay-sabay na nagulat ang lahat nang
biglang mag-alma ang kabayo ni Ayesa.
Muntik nang tumilapon ang dalagita ngunit
mahigpit itong nakahawak sa renda. Subalit
hindi pa nakakabawi ang sinuman mula sa
pagkabigla ay nagtatakbo naman ang kabayo
ni Ayesa! Matulin! At sa labis na pagkasindak
ng lahat ay sa direksiyon pa ng bangin

tumakbo ang kabayo. Tiyak na kapahamakan
ang aabutin ni Ayesa kung walang
makakapigil sa kabayo!

Nagulat na lang uli sina Jo, Kiko at Boging
nang may parang kidlat na dumaan sa pagitan
nila kasunod ang paglipad ng makapal na
alikabok. Nanlaki ang mga mata ni Jo nang
matanto niya na ang kuya Gino pala niya ang
dumaan at mabilis na humabol kay Ayesal!

“Saklolo!” natatarantang sigaw ni Ayesa
habang patuloy sa pagtakbo ang kabayo nito.

“Hiya! HIYAAA!” malakas na sigaw ni Gino
kasabay ng sunud-sunod na pagsikad ng
kanyang sakong sa tagiliran ng kabayo.

Pigil ang hininga ng lahat habang
pinanonood ang nagaganap. Pati si Ka Benny
ay nagmistulang istatwa sa ibabaw ng
kabayo. Maputla ang mukha niyon na tila hindi
makapaniwala sa mga nangyayari.

Patuloy si Gino sa paghabol. Nakaangat
na ngayon ang puwit ng binatilyo mula sa
siya. Para itong hinete sa karerahan na
humahabol sa finish line. Unti-unting lumiit
ang distansiya ni Ayesa mula kay Gino.
Mukhang aabutan ni Gino ang dalagita!

“Kuya, bilis!” hindi na napigilang sigaw ni
Jo dahil malapit na si Ayesa sa bangin.

Tiim ang bagang ni Gino sa pagpatuloy sa
paghabol. Hindi na pinansin ng binatilyo ang
alikabok na nalalanghap niya.

“Gino, dali!” sigaw din ni Boging.

Kaunti na lamang ang agwat ni Gino mula
sa likuran ng kabayo ni Ayesa. llang sandali
pa at halos magkapantay na ang dalawang
kabayo.

Napausal ng maikling panalangin si Jo
nang makita nitong dumukwang ang kapatid
upang maabot ang renda ng kabayo ni Ayesa.
Baka mahulog mula sa tumatakbong kabayo
ang kuya niya!

Hawak na ni Gino ang renda ng kabayo ni
Ayesa nang masulyapan niya ang dakong
harapan nila. Ang bangin! Malapit na sila sa
bangin! Wala nang panahon si Gino upang
alalayan lamang ang kabayo ni Ayesa. Isa na
lamang ang maaari niyang gawin.

Pati si Ayesa ay nagulat nang biglang
tumalon si Gino mula sa kabayo nito papunta
sa likuran niya!

“Sabay tayo, Ayesa!” utos ni Gino na
ngayo’y nakasakay na rin sa kabayo ng
dalagita. Naintindihan naman ni Ayesa ang
nais gawin ng binatilyo. Buong lakas nilang
hinila ang renda ng kabayo pakaliwa.

Dumadagundong ang mga dibdib na
napababa sa kani-kanilang kabayo sina Jo,
Kiko at Boging nang lumipad ang makapal na
alikabok sa dako nina Gino at Ayesa. Kitang-
kita ang pagkasindak at pag-aalala sa mukha
ng tatlo dahil nawala sa kanilang paningin ang

dalawa nang tuluyang matakpan ang mga
lyon ng makapal na alikabok.

Pigil ang hininga na nakatitig ang lahat sa
dako ng bangin ngunit wala silang nakikita
kundi alikabok. Nang biglang sumigaw si Kiko.

“Yeessss!” masayang bulalas nito nang
maaninag sina Gino at Ayesa na unti-unti
lumilitaw sa alikabok at pabalik na sa kanilang
kinaroroonan. Ligtas ang dalawa!

Masayang nagsigawan din sina Jo at
Boging. Nagtatakbong sumalubong ang tatlo
kina Gino at Ayesa.

Kabanata 6

MAHIWAGANG TUGTUGIN

“PASENSIYA ka na, ineng. Hindi ko rin
maipaliwanag kung ano ang nangyari,”
umiiling na paghingi ng paumanhin ni Ka
Benny kay Ayesa. Nasa aplaya na uli ang
lahat. Pinaiinit na ng bangkero ang motor ng
bangkang sasakyan ng mga kabataan.

“Wala po kayong kasalanan, Ka Benny.
Alam ko pong aksidente ang nangyari,” alo ng
dalagita na masuyong humawak pa sa braso
ng matanda.

“Salamat, Ayesa. Pero kilala mo rin
naman ang mga alaga ko. Ngayon lang
nangyari ang ganire sa tagal ko nang
nagpapa-arkila ng kabayo.”

“Alam ko po, Ka Benny. Wala kayong
kasalanan,” ulit pa ni Ayesa. “O sige po.
Babalik na po kami sa Talisay.”

Inalalayan ng matandang lalaki ang
bangka habang pasakay ang mga kabataan.
Nauna ang mga dalagita at nang si Gino na
ang huling sasakay ay binulungan iyon ni Ka
Benny. “Salamat uli, iho sa pagsagip mo kay
Ayesa. Malapit sa ‘kin ang batang ‘yan. Hindi
ko mapapatawad ang aking sarili kung
nadisgrasya siya kanina.”

“Wala pong anuman pero kayo rin po.

Mag-iingat din po kayo sa inyong hanap-
buhay,” nakangiting sabi ni Gino habang
pasakay na sa bangka.

Tumango ang matanda tapos ay biglang
naging seryoso ang mukha. “Kayo ang mag-
ingat, iho. Bantayan n'yo si Ayesa,”
mahiwagang sagot ng matanda kasunod ang
marahang pagtulak sa bangka palayo sa
aplaya.

Hindi na tuloy naitanong pa ni Gino
kung ano ang ibig ipahiwatig ng matanda sa
babala nito.

“NAG-ENJOY ba kayo sa isla?” salubong na
bati ni Meileen sa mga kabataang papasok ng
tarangkahan. Katabi nitong nakaupo sa
magarang upuan sa may hardin si Tiya Nena.

“Oho. Ngayon lang ho kami nakakita ng
crater ng bulkan na talagang close-up,” sagot
ni Kiko.

“Saka, ang tarik ho pala ng crater ng
bulkang Taal. Nalula nga ho ako e,” dagdag ni
Jo.

“Delikado talaga sa bulkan. Tiyak na
kamatayan ang aabutin ng sinumang mahulog
doon,” seryoso at nakakapangilabot na sabad
ni Tiya Nena.

Nagkatinginan ang mga kabataan sa
sinabi ng matandang babae. Ngunit hindi sila

nagsalita. Nakiusap sa kanila si Ayesa na
huwag nang banggitin ang nangyari sa isla.
Tiyak daw na lalong hihigpitan siya ng tiyahin
at baka hindi na payagang makalabas ng
bakuran.

“O, tumuloy na kayo sa komedor at may
nakahandang meryenda para sa inyo,” singit
ni Meileen sa ina.

“‘Nanay naman,” baling na bulong ni
Meileen sa katabi nang makapasok ang mga
kabataan sa bahay. “Bakit ba parang galit ka
sa mga bata?”

“Ewan ko ba, Meileen pero mabigat ang
dugo ko sa mga ‘yan. Masama ang kutob ko
na may di magandang mangyayari na hindi ko
maintindihan e.”

“Mga bata lang ang mga ‘yan, ‘Nay. Ano
ba naman ang magagawa nila?”

“Sabagay, pero ewan ko ba, Meileen.
Ewan ko,” umiiling na sagot ng matandang
babae.

MALUWANG ang guest room na inilaan para
sa tatlong binatilyo sa ikalawang palapag ng
bahay. Sa isang panig ng malapad na kama
ay magkatabing nahihimbing sina Boging at
Gino. Sa kabilang parte naman ay si Kiko at si
Cathy. Sweet na sweet ngang tingnan ang
dalawa dahil sa dibdib pa ni Kiko nakadapang

natutulog si Cathy. Nasa katapat na silid
naman si Jo. Mag-isa lamang ang dalagita na
kanina pa rin nakahimbing.

Maagang natulog ang mga kabataan
dahil sa pagod na sanhi ng kanilang biyahe at
ng nangyari sa bulkan. Malalim na ang gabi at
tahimik ang buong paligid maliban sa
mangilan-ngilang huni ng panggabing kuliglig.

Nang mula sa kung saan ay may
pumailanlang na malungkot na tugtugin. Isang
malumbay na awiting nagmumula sa plauta.
Mahina lamang ang musika ngunit
makabagbag-damdamin.

Nagising si Cathy sa mahinang tugtugin.
Tumalon ang pusa pababa sa sahig. Nagising
tuloy ang binatilyo sa biglang pagsipa ni Cathy
sa kanyang dibdib.

“Cathy Ann? Cathy?” inaantok na tawag
ni Kiko sa kadiliman ng silid. Sumagot ang
pusa. At sa malamlam na liwanag ng buwan
ay naaninag ni Kiko na nasa pasimano ng
bintana ang hinahanap. Nakatingin sa labas
ang pusa. Nakatagilid ang mukha niyon na tila
ba may hinahanap. Bahagya pang kinalmut-
kalmot ni Cathy ang salamin ng nakasarang
bintana. Bumangon na rin ang binatilyo.

“Bakit, Cathy? Gusto mo bang
lumabas?” bulong ni Kiko kasunod ang
paghaplos sa ulo ng pusa. Saka lamang
naulinigan ng binatilyo ang musika.

Napakunot-noo si Kiko. Tuluyan na siyang
nagising.

Binuksan ni Kiko ang salaming bintana.
Ngayo’y dinig na dinig niya ang malungkot na
melodiyang sumasama sa ihip ng hangin.

“Cathy!” nagulat na tawag ni Kiko nang
biglang lumukso sa kalapit na puno ang pusa.
Kinain ng kadiliman si Cathy at tuluyan nang
nawala iyon sa paningin ng binatilyo.

Lalo namang lumakas ang malungkot
na himig ng awiting iyon. Isang awiting bago
sa pandinig ni Kiko at ni hindi niya matukoy
kung ano ang pamagat.

Kinabig ng binatilyo pasara ang bintana
at saka humakbang patungo sa pintuan ng
silid. Maingat na pinihit ni Kiko ang door knob
at saka inilabas ang ulo sa pasilyo. Naririnig
pa rin niya ang musika! Sa loob ng bahay
nagmumula ang himig!

Maingat na lumabas ng silid si Kiko.
Pinakiramdaman ang direksiyon na
pinanggagalingan ng musika. Tahimik na
bumaba sa paikot na hagdan ang binatilyo.
Madilim ang buong paligid kaya't pakapa-
kapang hinagilap niya ang switch ng ilaw sa
salas.

Kukurap-kurap na nasilaw si Kiko nang
sumabog ang liwanag sa buong paligid ngunit
wala siyang nakitang kakaiba. Tanging ang
mga mamahaling kagamitang pang-salas ang

bumulaga sa kanya. Sinulyapan ni Kiko ang
grandfather’s clock sa salas. Pasado alas-
dose pa lamang ng hatinggabi.

Tahimik na naupo si Kiko sa mahabang
sofa habang patuloy na pinakikinggan ang
malungkot na melodiyang iyon. Tiyak ni Kiko
na hindi nagmumula sa plaka o radyo ang
tugtugin dahil tanging tunog lamang ng plauta
ang naririnig niya. Wala iyong kasabay na
piano o violin o anumang instrumento na
karaniwan sa mga commercial recording.

Sino kaya ang tumutugtog ng plauta?
isip ni Kiko habang patuloy siya sa pakikinig.
Tumagos sa katauhan ng binatilyo ang
emosyon na nadarama ng tumutugtog ng
melodiyang iyon. Walang dudang lungkot at
hinagpis ang nais iparating ng tumutugtog ng
plauta sa sinumang nakikinig. Ipinikit ni Kiko
ang kanyang mata wupang higit na
maramdaman ang mensahe ng musika. Wala
sa loob na napapasunod na humihiging ang
isipan ni Kiko sa melodiyang iyon.

Nakatuon ang buong atensiyon ni Kiko
sa pakikinig kaya't hindi niya namalayan na
may marahang naglalakad sa dakong likuran
niya. Papalapit iyon sa sofa kung saan
nakapikit pa ring nakikinig ang binatilyo!

Nang ilang hakbang na lamang mula sa
kinaroroonan ni Kiko ang dumating ay
umangat ang dalawang kamay niyon. Ibinuka

ang mga palad na anyong sasakalin ang
binatilyo! Dahan-dahang inilapit niyon ang
mga kamay sa may mukha ni Kiko.

‘Hhhhmmph!” impit na sigaw ni Kiko
nang biglang may tumakip sa bibig niya. Dilat
na dilat ang mga matang nilingon ni Kiko ang
sinumang nasa likuran niya.

“Shhhh! Huwag kang maingay at baka
huminto ang musika,” maagap na sabi ni Jo
sa kaibigan habang marahang inaalis ang
mga palad mula sa bibig ni Kiko.

“Papatayin mo ba ‘ko sa gulat,” ani Kiko
na pilit pinahihina ang boses.

“Kung hindi ko ba tinakpan ang bibig mo
e hindi ka mapapasigaw sa pagdating ko?”
bulong na sagot ni Jo.

Hindi nakasagot si Kiko. Tama si Jo. Sa
ginagawa niyang pakikinig ay tiyak na
magugulat siya kahit pa nga yata si Cathy ang
dumating.

“Ang lungkot ng tugtog, ‘no?” pansin ni
Jo. Nagising din pala ang dalagita sa
melodiya. “Pamilyar ba sa iyo ‘yang musika?”

Umiling si Kiko. Sumenyas siyang
huwag na muna silang mag-usap upang
magpatuloy sa pakikinig. Hanggang sa
maramdaman ng dalawa na humihina ang
himig.

Tila unti-unting lumalayo ang
tumutugtog...

Papalayo nang papalayo mula sa
bahay!

Sabay na napabalikwas sina Kiko at Jo
nang matanto nilang sa labas na ng bahay
nagmumula ang musika. Nagkatinginan ang
dalawa. Kitang-kita sa mukha nila ang labis na
pagtataka.

Sabay ring mabilis na tumayo ang
dalawang kabataan. Para silang nag-usap na
magkasamang tumakbo sa may bintana
upang silipin kung sino ang tumutugtog.

Halos hablutin ni Kiko ang makapal na
kurtinang nakatabing sa bintana upang
mabuksan iyon. Subalit tulad ng ibang
bintana, may rehas din iyon. Hanggang tingin
lamang ang magagawa nila.

Palinga-lingang iginala ng dalawa ang
paningin sa madilim na kapaligiran. Ngunit sa
ngayon ay halos hindi na marinig ang
mahiwagang tugtugin.

“A-Ayun, Kiko! S-Sa may dakong kaliwa!
Sa may puno,” nagkukumahog na turo ni Jo
sa katabi.

‘Saan? Saan?”

“N-Nawala na e,” ang naisagot ni Jo na
may nginig sa boses dabhil tila bulang naglaho
ang nakita niyang anyo sa dilim. “H-Hindi mo
ba talaga nakita, Kiko?”

Umiling ang binatilyo. “Bakit, ano bang
nakita mo, Jo?” pilit ni Kiko.

“Ha? E, a, ewan ko ba. Ang bilis kasing
nawala, e,” umiling na sagot ni Jo pero
halatang umiiwas ito sa tanong ng binatilyo.
Pagtatawanan lang kasi siya ng kasama
kapag binanggit niya rito ang nakita.

Paano ba niya sasabihin na nakakita
siya ng multo! Isang babaeng nakasuot ng
puting-puting damit na may puti ring korona
ng bulaklak sa ulo! Inililipad ng malakas na
hangin ang mahabang buhok niyon habang
naglalakad na tumutugtog ng plautang
kawayan!

llang sandali pa at tahimik nang muli
ang kapaligiran.

“T-Tena, Kiko. Hindi na siguro siya
babalik,” kumakabog pa rin ang dibdib na
yaya ni Jo dahil sa dinami-dami ng naging
kaso nila ay ngayon lang siya nakaranas nang
ganito.

“Sinong siya?” balik na tanong ng
binatilyo.

“Ha? E kung sinuman ‘yung tumutugtog-
--" naputol na sagot ni Jo nang may biglang
dumamba sa bintanang kinaroroonan nila!

Kabanata 7

ALAMAT NI DIWATANG TAAL

MUNTIK NANG MAPATILI si Jo sa
pagkagitla. Buti na lamang at natakpan niya
agad ang kanyang bibig kundi'y mapapasigaw
talaga siya.

“Catherine Ann Toledo! Saan ka galing,
ha?” sita ni Kiko sa pusa. lyon pala ang
biglang sumampa sa bintana mula sa labas
ng bahay.

Habol pa rin ang hininga na binuhat ni
Jo ang pusa. “Susmaryosep, Cathy. Huwag
mong gagawin uli ‘yon ha. Aatakihin ako sa
puso sa ‘yo.”

“Teka, Jo. Hindi pa ‘ko tapos sa kanya,”
pigil ni Kiko na dinuro ang isang daliri sa
pusang hawak ng dalagita.

“‘“Alam mo ba kung anong oras na,
Cathy? Ito ba ang uwi ng matinong babae,
ha? Aba, ano na lang ang sasabihin ng mga
kapit-bahay natin? Kababae mong pusa e
kung saan-saan ka naggagala,” patuloy pa
ring sermon ni Kiko na nakapameywang pa
ang kaliwang kamay.

Inilayo ni Jo ang pusa mula kay Kiko.
“Puwes, yaman din lang at galit ka kay Cathy
e di sa kuwarto ko na siya matutulog ngayon,”
anito pero sa totoo lang naghahanap talaga

siya ng makakasama sa silid. Parang ayaw ni
Jo na mag-isang matulog sa kuwatrto.

“SAAN KA pupunta?” tanong ng kagigising pa
lang at kasalukuyang nag-iinat na si Boging.
Nagisnan kasi nitong abala si Gino sa
pagsusuot ng medyas bagamat naka-
basketball shorts lamang ang kaibigan.

“Sa labas,” ani Gino na ni hindi man
lang tinapunan ng sulyap ang nakahiga pa
ring si Boging. “Magdya-jogging ako sa tabi ng
lawa.”

“Sama ‘ko,” sabad ng nakapikit pang si
Kiko. Gising na rin pala ito at nakikinig sa
usapan ng dalawa.

“lkaw, Bogs,” ani Gino na katatapos
lang na magsuot ng sapatos na de goma,
“...gusto mong sumama?”

“Mag-jogging?” nakangiwing sagot ni
tabatsoy na para bang diring-diri.

“Alam mo, Boging, ibang point of view
lang ang kailangan mo. Huwag mo kasing
Isiping mag-e-exercise ka,” ani Kiko na
tumagilid sa pagkakahiga at humarap sa mga
kaibigan.

“E ano pa ba naman ang maiisip ko sa
pag-dya-jogging kundi exercise?”

“‘Nagpapagutom! Hindi ka nag-e-
exercise kundi nagpapakundisyon para

marami kang makain sa almusal,” paliwanag
ni Kiko.

Hindi kaagad sumagot si Boging.
Mukhang may punto si Kiko. Bakit nga ba
hindi? isip ni tabatsoy. Mabigat na mabigat
ang katawang bumangon ito at nagtungo sa
bintana. Dumungaw si Boging upang mag-
deep Dbreathing muna. Madilim pa ang
kapaligiran at nanuot sa katawan ng binatilyo
ang malamig na simoy ng hanging amihan.

“Maginaw pala sa labas e,” anito.
Pagkuwa’y humakbang pabalik sa malambot
na kama. Muli itong nahiga sa tabi ni Kiko at
bumaluktot na nakayapos pa sa isang unan.

“O ikaw, Kiko. Akala ko ba sasama ka?”
kalabit ni Gino sa kaibigan nang mapansing
hindi rin ito kumikilos mula sa pagkakahiga.

“Ayoko na,” tinatamad na tugon ni Kiko,
“...malamig daw sa labas e,” inulit pa nito ang
sinabi ni Boging.

Napailing na lamang si Gino sa mga
kabarkadang nag-back-to-back pa sa
pagkakahiga sa kama. Hinagilap ng binatilyo
ang inihandang maliit na tuwalya at saka
tinungo ang nakasarado pang pintuan.

“Naku, Kiko. Mag-ingat ka at baka
dumating ang araw na matulad ang katawan
mo diyan kay Boging. Tiyak na hindi ka na
makakaporma kasi walang magkakasya sa
‘yong matinong damit,” ani Gino bago ito

tuluyang lumabas ng silid.

Biglang napaangat ang ulo ni Kiko sa
banta ng kaibigan. Nilingon nito ang katabi.
Ang tanging nakita niya ay ang malapad na
katawan ni tabatsoy na may mala-Sierra
Madre Mountain Range na umbuk-umbok na
bilbil.

“Gino, teka. Hintayin mo ‘ko!” habol ni
Kiko na hinahagilap sa ilalim ng kama ang
kanyang rubber shoes.

“WALA PO ba kayong narinig kagabi?” tanong
ni Jo kay Tiya Nena. Wala pang ala-siyete ay
bumangon na si Jo. Naratnan niya sa hapag-
kainan ang babae.

“Narinig na ano?” kaswal na pagbabalik
na tanong ng matanda habang hinuhudyatan
ang katulong na paghainan ang bagong
dating.

“Kasi po, nakarinig ako ng tumutugtog
ng plauta,” pagtatapat ni Jo. “Kinilabutan nga
po ako dahil sa lungkot ng awiting iyon.”

“Taga-Maynila ka nga,” ani Tiya Nena.
Humigop muna ito ng kapeng barako mula sa
hawak na tasa.

“Alam mo, hindi bago sa aming mga
taga-Talisay ang makarinig ng awitin sa
hatinggabi,” patuloy nito habang nilalagyan ng
katulong ang plato ni Jo ng sinangag at

umuusok pang hotdog. “Sanay na kami sa
pagpaparamdam ni Diwatang Taal.”

“Diwatang Taal?” ulit ni Jo. “Sino po
lyon?”

“Hindi ka ba pamilyar sa alamat ng
bulkang Taal?”

Umiling ang dalagita kasabay ng
pagtusok nito sa isang piraso ng hotdog ng
tinidor habang hinihintay ang sasabihin ng
kaharap.

“Si Diwatang Taal ang nangangalaga sa
bulkan at lawa. Ayon sa aming mga ninuno’y
walang bulkan sa isla noong unang panahon.
Napakaganda raw ng pulong ‘yan na lahat
halos ng espasyo ay may sumisibol na
malalagong halaman at matatayog na puno.
Kahit ano ang itanim sa isla ay nagiging hitik
na hitik sa bunga. At ang lahat ng iyon ay
dahil sa pag-aalaga ng diwata.

“Hindi naman ipinagkait ni Diwatang
Taal ang kayamanan ng isla. Kahit sino ay
malayang makakakuha ng bungang-kahoy o
anumang bagay pero kailangang ipagbigay-
alam muna nila ang kukuhanin sa diwata. lyon
lang ang tanging kundisyon na iginawad ng
diwata.

“Sumunod naman ang mga tao sa utos
ng diwata. Subalt nang Ilumaon ay
nakalimutan ng mga ito ang kasunduan.
Naging ganid ang mga tao at basta na lang

sila nangunguha ng prutas na hindi na
ipinapasabi sa diwata. At iyon ay labis niyang
Ikinagalit.

“Isang umaga’y nagisnan na lamang ng
mga tagarito na iba na ang hitsura ng isla!
Biglang naglaho ang mga matatayog na puno.
Nawala rin ang malalagong halaman na hitik
sa bunga. At sa gitna ng isla ay may sumulpot
na bundok. Ilang oras Jlamang at
nagpasimulang magbuga ng asupre, apoy,
maitim na usok at kumukulong putik ang
bundok upang parusahan ang mga taong
naging gahaman,” ani Tiya Nena.

“Ah, kaya ho pala tigang na lupa na lang
ang nakita namin kahapon sa Volcano Island.
Saka kakaunti na ang mga puno at puro
kamoteng kahoy lang nga po ang naroon,”
singit ni Jo.

Tumango ang babae. “At magmula
noon, kapag muling umaabuso ang mga tao
ay pumuputok ang bulkang Taal upang
parusahan ang mga masasama at
paalalahanan ang iba na dapat na silang
magbago.”

“Wow, ang ganda ho pala ng alamat ng
Bulkang Taal,” ani Jo nang mapansin nito ang
kakaibang ngiti ng kaharap. “Bakit po, Tiya
Nena?”

“‘Maaaring alamat ang tawag mo sa
ikinuwento ko, iha, subalit totoo si Diwatang

Taal,” ang nakakagulat na pahayag ng babae.
“Ano po ang ibig niyong sabihin?”
“Hanggang ngayon ay binabantayan pa

rin niya ang isla at kung minsa'’y lihim niyang

tinutulungan ang mga mangingisda,” sagot
nito.

“Tinutulungan pong paano?”

“Pinupuno niya ng isdang tawilis ang
bawat lambat na inihahagis ng mga
mangingisda sa lawa kapag natutuwa ang
diwata,” anang Tiya Nena.

“‘E kung nagagalit naman po ang
diwata?”

“Naku, Jo. Nakakapangilabot pag
nagalit ang diwata. Minsa'y may
mangingisdang pumalaot at nang wala itong
mahuli’y nagreklamo. Alam mo ba kung anong
nangyari?”

“Ano po?” interesadong tanong ni Jo.
Gusto niyang malaman kung ano ang
ginagawa ng diwata kapag nagagalit iyon.

“Biglang lumaki ang alon sa lawa kaya't
napilitang umuwi agad ang mangingisda sa
takot na baka magtaob ang kanyang bangka.
Hindi lang iyon,” pagbibida pa ng babae.
“Minsan nama’y may nag-shooting diyan sa
isla. Aba, e bold pala ang pelikulang gagawin
ng mga diyaske. Ayun, kahit tanghaling tapat
ay biglang nagdilim ang kalangitan at inulan
nang ubod lakas ang mga bastos. At upang

ipaalam pa ni Diwatang Taal na talagang
nagalit siya, lumindol pa ka’'mo sa isla. Takot
na takot na nag-uwian agad ang mga artista.”

“Makatuwiran naman pala ang diwata.
Hindi ho pala siya dapat katakutan,” pansin ni
Jo.

“Yun ay kung ayon sa kagustuhan ng
diwata ang nagaganap. Pero kapag may
sumuway sa diwata ay tiyak na kapahamakan
naman ang aabutin,” may tono ng pananakot
na sabi ni Tiya Nena.

“E ano po pala ang kaugnayan ng
musika sa kanya?”

“Kung ano ang emosyon ng musika ay
gayon din ang nararamdaman ng diwata. Ang
diwata kasi mismo ang tumutugtog ng plauta,”
sagot ng babae.

Bahagyang nagitla si Jo sa narinig.
Hindi pa rin niya nakakalimutan ang nakitang
babae kagabi. “Tiya Nena, ano po ba ang
hitsura ni Diwatang Taal? May nakakita na po
ba sa kanya?”

“Meron at ayon sa kanila ay maganda
ang diwata na may mahabang buhok,
nakasuot ng puting-puting damit at may
korona pa sa ulo na gawa sa puti ring
bulaklak.”

Nanlaki ang mga mata ni Jo. Si
Diwatang Taal pala ang nakita niya kagabi!
Napansin ng babae ang reaksiyon ng

dalagita. “Bakit mo ba naitanong ‘yan?” anito.

“Ho? A e wala po. Curious lang ho ako,”
pagsisinungaling ni Jo.

Hinarap ng matandang babae ang
katabi. Wari'y tinatantiya kung nagsasabi ito
ng totoo. “Alam mo, Jo, bihirang magpakita
ang diwata dahil pinipili lamang niya ang
taong makakakita sa kanya.”

“Ano po ang ibig n'yong sabihin?”
tanong ni Jo na biglang nakaramdam ng kaba.

‘“May mensaheng nais iparating ang
diwata sa nakakakita sa kanya. At ang
mensaheng iyon ay ang musika mismo.
Kapag nakita ang diwata na tumutugtog ng
masayang musika, ibig sabihin ay may
magandang mangyayari sa taong nakakita sa
kanya.”

Napalunok si Jo. “At kung malungkot po
ang kanyang tinutugtog sa plauta...?”

Saglit na tumahimik si Tiya Nena.
Tinitigan nito si Jo. Seryosung-seryoso ang
mukha ng babae. “May binabalak ang taong
lyon na hindi nagugustuhan ni Diwatang Taal.
At kung hindi niya ihihinto ang balak ay
paparusahan siya ng diwata!” ang
nakakapangilabot na sagot ni Tiya Nena.

Nagtaka si Jo. Kung ang diwata nga ang
nakita niya, ano naman ang ipinahihinto niyon
sa kanya samantalang nagbabakasyon
lamang sila rito? Napailing si Jo at lihim na

napatawa. Para namang totoo ngang may
diwata, sita niya sa sarili. Pero ano ang nakita
ko kagabi? Nalilito na si Jo sa mga nangyayari
sa kabahayang ito.

“Si Ayesa nga po pala, nasaan?”’ pag-
liba ni Jo sa usapan nang mapansin niyang
marami pang hindi nagagamit na plato at tasa
sa mesa.

“‘Hay, naku! Mamaya pa yon
magigising. Sanay na sanay kasing
magpatanghali ang batang iyon. Teka't
gigisingin ko na nga at baka hindi pa iyon
makapagsimba,” paalam ng matanda bago ito
muling humigop ng mainit na kape at
nagpauna nang tumayo sa dalagita.

Kabanata 8

SINASANIBAN

“MGA KAIBIGAN kayo ni Ayesa, ‘di ba?”
nakangiting bati ng isang lalaki habang
papalapit iyon kina Gino at Kiko. Basa na sa
pawis ang T-shirt ng lalaki. Halatang nag-
jogging din sa baybayin ng lawa.

Napakunot-noo ang dalawang binatilyo.
Nakaupo silang nagpapahinga sa katig ng
bangkang de motor na nang mga sandaling
lyon ay  nakadaong sa  pampang.
Kasalukuyang ikinukuwento ni Kiko kay Gino
ang narinig niyang musika kagabi nang batiin
sila ng lalaki.

Pinagmasdan ni Gino ang papalapit.
Nasa 50 anyos siguro ang edad niyon at
nakakalbo na pero tiyak ang mga hakbang at
tuwid pa ang katawan sa paglalakad.

Nahulaan ng lalaki ang pagtataka ng
dalawang binatilyo. “Nakita ko kayo kahapon
na kasama ni Ayesa sa isla. May ipinasyal din
akong mga bisita pero pabalik na kami nang
dumadaong naman ang bangka ninyo,”
paliwanag nito habang pinupunasan ang
tumutulong pawis sa noo. “Ako nga pala si Dr.
Edgardo Briones.”

Nagpakilala rin ang dalawa. “Ang
kaibigan ho naming si Boging ang kaklase ni

Ayesa. Nag-aalala kasi siya kay Ayesa kaya
kami dumalaw dito,” paliwanag ni Gino.

“‘Dapat nga siyang mag-alala kay
Ayesa,” sabi ni Dr. Briones habang nakayuko
ito at hinihigpitan ang pagkakatali ng sintas ng
sapatos.

Nagkatinginan sina Gino at Kiko. Iba
ang tono ng doktor. Parang may laman ang
pangungusap niyon.

“Ano po ang ibig n'yong sabihin?” Si
Gino.

“Halos si Ayesa kasi ang laman ng
usapan ng pook na ito,” tugon ng doktor.
“Papaano’y nalulungkot kami at naaawa sa
kanyang kalagayan.”

“Naaawa?” ang pansin ni Kiko sa
salitang ginamit ng manggagamot.

Tumango ang lalaki. “Madalas kasing
natatanaw ng mga tagarito si Ayesa sa
balkonahe ng ikalawang palapag ng bahay
nila tuwing gabi. Mistulang baliw na
nagsasayaw habang tumutugtog ng plauta.
Nakapantulog lang siya at kung minsa’y may
puting rosas pang nakaipit sa magkabilang
tainga.”

Nahigit ni Kiko ang kanyang hininga. Si
Ayesa ang narinig nila ni Jo kagabi!?

“Nababaliw ho si Ayesa?” ang halos
hindi namang makapaniwalang bulalas ni
Gino.

“May naniniwalang ganoon nga. Pero
ang sabi no’'ng pinakamatanda dito sa aming
pook... maaaring binubuhay daw ni Ayesa si
Diwatang Taal sa kanyang katauhan. Na baka
raw sinasaniban ng diwata si Ayesa!”

Gitlang nagkatinginan sina Gino at Kiko.
Hindi nila maikakaila na kapwa sila nagimbal
sa narinig.

“Pero maaari ring sanhi ng depression o
labis na kalungkutan ang behavior ni Ayesa
ngayon,” sabi agad ni Dr. Briones. “Kaya lang,
hindi ako nakakatiyak dahil matagal nang
hindi ko siya nasusuri.”

“Doktor po kayo ni Ayesa?” Si Gino.

Tumango ang matandang lalaki.

“Maging ang tatay niya'y ako ang gumagamot.
Pero naging madalang ang pagkikita namin
buhat nang lumago ang negosyo ng papa ni
Ayesa. At mula nang yumao si Engr. Ong, ni
anino ng dalagitang iyon ay hindi ko na nakita
sa klinika. Sinadya ko nga minsan sa bahay
ang bata kaya lang ay hindi ko naman nasuri
si Ayesa.”

“Bakit po?” tanong ni Kiko.

“Sabi kasi ni Nena e tulog na raw si
Ayesa. Nangako naman si Nena na dadalhin
sa klinika si Ayesa pero hindi na sila
nakapunta,” sagot ng doktor.

“Sabagay, may kalayuan ang klinika ko.
Sa kabilang bayan pa. Mas mabilis nga kung
bankang de motor ang gagamitin e,” anito na
nakaturo sa lawa.

‘Isa pa’'y hindi kasi tanggap ng lipunan
natin ang tungkol sa mga mental illness. Sa
halip na ipagamot agad e itinatago na lang,”
umiiling na dagdag ng lalaki.

“O, sige, mauna na ako sa inyo. Malayo
pa ang tatakbuhin ko e,” nakangiting paalam
ng doktor. Ngunit bago umalis ay inabutan
nito ng calling card ang mga kabataan. Baka
sakaling kailanganin daw ang tulong nito.

Naiwang muli ang dalawang kabataan.
Nakamasid sila sa papalayong lalaki. Si Kiko
ang unang bumasag sa saglit na katahimikan.

“Kaya pala tutol si Tiya Nena sa

pagpunta natin dito. Ayaw niyang malaman
natin ang bagay na ito. Nahihiya nga siguro
siya sa kalagayan ni Ayesa,” anang si Kiko na
napapailing. Binibigyang katuwiran niya ang
sinabi ng matandang babae kahapon habang
sila'y kumakain ng pananghalian.

“Siguro nga, Kiko. Siguro nga,” sang-
ayon ni Gino na binabasa ang hawak na
tarheta ng manggagamot.

Kabanata 9

MAHIWAGANG PANAGINIP

“ALAM MO, Boging, nagtataka ako sa mga
napapanaginipan ko,” mahina ang tinig na
sabi ni Ayesa sa katabi. Nakaupo sila sa
bermuda grass sa malawak na hardin gayong
nasa likuran lamang nila ang garden set.
Halos sabay kasing nagtungo sa komedor ang
magkaklase at napagpasiyahan nilang sa
hardin na mag-almusal.

Hindi agad kumibo si Boging. Sa halip
ay tiningnan niya nang mabuti ang maamong
mukha ng kausap. Ibang-iba na talaga ang
hitsura ng dalagita. Hapis ang mukha nito at
may eyebags na bukod pa sa pagkahulog ng
katawan. Malayung-malayo ang anyo ngayon
ni Ayesa kaysa noong nag-aaral ito at buhay
pa ang ama.

Umiwas ng tingin si Ayesa kay Boging.
Tumungo ito at marahang bumunot ng ilang
dahon ng damo.

“Tungkol saan ba ang panaginip mo?”
ani Boging.

“Lagi kong napapanaginipang ako raw si
Diwatang Taal. Nalulungkot ako dahil unti-
unting sinisira ng mga tagarito ang iniingatan
kong lawa,” sagot ni Ayesa na hindi man lang
Inangat ang mukha.



Bl GANG: DIWATA NG BULKAN ... 69

Kumunot ang noo ni Boging. “Diwatang
Taal?”

“Sabi ni Tiya Nena, siya ang diwatang
nag-aalaga sa Volcano Island at sa lawa ng
Taal. At nagagalit daw ang diwata dahil
nagpagawa ang mga tagarito ng baklad at
nag-alaga ng mga tilapia sa lawa,” ani Ayesa
na humarap nang direstso sa kausap at
bigla’y lumaki ang boses.

“Hindi sila dapat naglagay ng ibang uri
ng isda sa lawa nang hindi muna humihingi ng
pahintulot sa diwata. At dahil do’n kaya halos
gabi-gabi'y malungkot ang awiting
pinatutugtog niya sa akin,” tuluy-tuloy na sabi
ng dalagita.

Sandaling natigilan si Boging. Kitang-
kita kasi niya ang pagtatagis ng mga bagang
ni Ayesa. Halatang napopoot ang dalagita at
hindi nagbibiro sa sinasabi.

“A-Ano naman ang nakapagtataka sa
panaginip mo? Ako nga e minsan nananaginip
akong naglalakad nang nakahubad sa
eskuwela,” pilit ang ngiti at palakas-loob na
sabi ni Boging bagama’t naninindig ang
kanyang balahibo dala ng kakaibang
nararamdaman sa kausap.

Nagkibit-balikat lang ang dalagita. ““Yun
nga, Bogs. Kung minsan lang nga sana
nangyayari ‘yon. Kaso, halos gabi-gabi ang
panaginip ko na ako nga si Diwatang Taal.

Tapos, pagkagising, hinang-hina  ang
pakiramdam ko at pagod na pagod,” mababa
na muli ang tinig ni Ayesa.

Marahang bumukas ang salaming
sliding door sa tagiliran ng bahay. Palibhasa si
Boging ang nakaharap sa may gawing
pintuan, tumambad sa kanyang harapan ang
katulong nina Ayesa.

“‘Dito ko na ilalagay ‘to, ha?” anang
babae habang inilalapag sa mesita ng garden
set ang dalang tray. Napangiti si Boging nang
masulyapan ang dala ng katulong: sinangag
na umuusok pa sa init, apat na malalaki at
matatabang hotdog, dalawang pritong itlog na
buong-buo ang pula, dalawang saging na
latundan at isang namamawis na pitsel ng
pineapple juice.

“Salamat po,” sabi ni Boging sa babae
bago iyon makatalikod at humakbang pabalik
sa kabahayan.

“Bakit ho hindi tsaa ang inihanda ni Tiya
Nena para sa ‘kin ngayon?” pahabol na
tanong ni Ayesa sa katulong habang tumatayo
ang dalawang kabataan.

Huminto ang babae sa paghakbang.
“Baka raw kasi hindi umiinom ng tsaa si
Boging,” maikling sagot niyon bago muling
pumasok sa bahay.

“Mahilig ka pala sa tsaa,” pansin ni
Boging sa narinig na usapan.

“Oo. Palaging iyon na ang pinaiinom sa
akin kasi mabuti raw iyon sa katawan.
Nakakalinis ng sistema,” tugon ng dalagita na
pinasigla pa ang boses.

“O, Bogs, kain na muna tayo. Tapos

samahan mo akong magsimba ha?”
masuyong hiling ng dalagita sa kasalong
tumango naman agad.
“SI BOGING?” salubong na tanong nina Gino
at Kiko kay Jo nang maratnan nila ang
dalagita na mag-isang nagbabasa ng
pahayagan sa salas.

“Kanina pa sila umalis ni Ayesa.
Nagsimba sila,” maikling tugon ni Jo na hindi
inaalis ang mata sa binabasa.

“E ikaw? Ba't hindi ka pa sumabay sa
kanila?” tanong ni Gino na nanatiling nakatayo
dahil basa pa sila ng pawis mula sa pagtakbo.

“Sa inyo na lang ako sasabay
mamayang hapon, Kuya. Baka Kkasi
makaistorbo ako sa dalawa,” nakangising
sagot ni Jo na halatang nang-i-intriga.

“Hoy, tsismosa. Pagdating na pagdating
ni Boging, sabihin mo na may pag-uusapan
tayo ha,” bilin ni Kiko.

Nakahalata agad si Jo. “Tungkol ba sa
narinig nating musika kagabi, Kiko?”

“00.”

“Kay Diwatang Taal?” tanong pa ni Jo.

“Paano mo nalaman ang tungkol sa

diwata?” takang tanong ni Gino.

“Naikuwento kasi sa akin ni Tiya Nena
kanina ang alamat ng bulkang Taal,”
paliwanag ng dalagita. “Bakit, ano ba talaga
ang pag-uusapan natin?”

“‘“Mamaya na, Jo. Maliligo muna kami.
Basta sabihan mo si Boging, ha?” pigil ni Gino
sa kapatid na labis na nagtaka at naintriga sa
gagawing pag-uusap.

Kabanata 10
TAPOS NA ANG BAKASYON

“IMPOSIBLE ‘yan!” mariing tanggi ni Boging
sa sinabi ng kaharap. Kasalukuyang
nagpupulong sa silid ng mga binatilyo ang
apat na kabataan. Nakapalibot na nakaupo
sila sa kama.

“Oo0 nga, Kuya. Maayos nhamang kausap
si Ayesa,” ani Jo nang sabihin ni Gino ang
nabanggit ni Dr. Briones.

“Hindi naman namin sinabing naniniwala
kami na nababaliw nga si Ayesa e,” sangga
agad ni Kiko.

“Teka, teka. Ayusin muna natin ang
usapan,” pigil ni Gino sa mga kasama. “Jo,
ikaw muna.”

Inilahad ng dalagita ang sinabi sa kanya
ng tiyahin ni Ayesa tungkol sa alamat ng
diwata. Tahimik ang tatlong binatilyo ngunit
kapuna-punang may malalim na iniisip si
Boging habang nakikinig kay Jo.

“...At palagay ko, Kuya, naniniwala si
Tiya Nena sa kapangyarihan ni Diwatang Taal
na maparusahan ang sinumang sumuway sa
diwata,” pananapos ni Jo.

“Kiko, ikaw na ang magkuwento sa
nangyari sa ‘tin,” pagbibigay-daan ni Gino sa
kaibigan. Nagpasimulang magsalita ang

binatilyo. Inilahad na rin nito ang karanasan
nila ni Jo tungkol sa narinig na musika.

Habang nakikinig nama’y hindi mapakali
sa pagkakaupo si Boging. Halatang-halata na
balisa ito.

“Palagay ko'y established na ang fact na
si Ayesa nga ang tumutugtog ng plauta sa
gabi. Narinig din namin mismo ni Jo ang
musika e,” pagtatapos ng binatilyo.

“Meron pa, Kiko,” habol ni Jo. Sinabi na
rin nito ang tungkol sa babaeng nakaputi.
“Akala ko kasi guni-guni lang ang nakita ko
kaya hindi ‘ko na binanggit.”

“Si Ayesa ba?” tanong ni Boging na ang
tinutukoy ay ang babaeng nakita ni Jo sa
labas ng bahay.

“Hindi ko masabi kasi saglit lang talaga
ang pagkakita ko,” umiiling na sagot ni Jo.
“Pero tama ang height ng nakita ko sa taas ni
Ayesa.”

“‘Boging, kanina ka pa namin
napapansin. Bakit ba hindi ka mapakali?”
baling ni Gino sa kaibigan.

Huminga muna nang malalim ang
Tsinoy bago ito nagsalita. “Sabi kasi sa ‘kin ni
Ayesa kanina na halos gabi-gabi ang
panaginip niyang siya raw si Diwatang Taal na
tumutugtog ng plauta.”

Saglit na natigilan ang tatlo sa narinig.
“Ang ibig mong sabihin, hindi alam ni Ayesa

na ginagawa nhiya mismo ang pagtugtog?”
nakabawing sabi ni Gino.

“Hindi,” ani Boging. “Ang alam niya e
nananaginip lang siya.”

“Hindi ba't may kaso ng mga taong
naglalakad habang tulog, Kiko? Hindi kaya
ganoon din ang nangyayari kay Ayesa?”
tanong ni Jo.

“Sleep-walking ang tinutukoy mo,”
tumatangong sagot ni Kiko. “Meron nga akong
nabasa na nagmaneho ng kotse nang tulog at
nakabalik pa kamo ito sa bahay. Pero walang
sinabi na paulit-ulit ang panaginip nila.”

“Meron kasi akong nabasa na hawig sa
sitwasyon ni Ayesa,” patuloy ni Kiko. “May
isang lalaki raw na litung-lito na dahil palagi
na lang sa mga panaginip niya gabi-gabi e isa
siyang aso.”

“Ano naman ang nakakalito ro’n?” Si
Boging.

“Hindi na kasi niya malaman kung tao
siya na nagiging aso sa panaginip o baka raw
aso talaga siya na nanaginip na isa ‘tong tao.”

“Puro ka naman kalokohan, Kiko,”
saway ni Jo.

“Hindi ako nagbibiro,” pilit ni Kiko. “Ang
ibig ko lang sabihin, hindi normal ang
magkaroon ng paulit-ulit na panaginip. ‘Di ba't
ang panaginip natin e iba-iba at walang
continuity sa naunang panaginip?”’ Natahimik

ang lahat.

‘“Hmmm,” malakas na isip ni Jo.
“Diwatang nagbalik at nagpaparamdam sa
pamamagitan ng pagtugtog ng plauta... at ang
paulit-ulit na panaginip ni Ayesa na siya ang
diwata na tumutugtog ng plauta habang
nakasuot pa ng koronang bulaklak...”
Pagkuwa'y tumingala ito sa kisame na para
bang naroon ang kasagutan.

“Boging, matagal mo nang kakilala si
Ayesa. Ano sa palagay mo?” baling ni Gino sa
kaharap.

Hindi agad nakasagot ang tinanong.
Pinagtatagni-tagni pa ng binatilyo sa isipan
ang alamat ni Diwatang Taal, ang sinabi ni Dr.
Briones at ang ipinagtapat ni Ayesa sa kanya.
llang minuto rin ang nakaraan na hindi
kumikibo si Boging.

“Bogs...?" tawag pansin ni Gino.

“Naisip ko kasi... na... na baka naman
sinasapian nga ni Diwatang Taal si Ayesa,” sa
wakas ay tugon nito na labis na ikinamangha
ng tatlong kaharap.

“Kasi naman,” anitong may himig na
nagpapaliwanag. “Hindi ako makapaniwalang
nababaliw si Ayesa kasi matino naman siyang
kausap, Gino. Naaalala pa nga niya ang iba
naming kaklase at mga titser.”

Tumatangong naging seryoso ang
mukha ni Gino. “Kung kahapon ay bakasyon

lang ang ipinunta natin dito, palagay ko, guys,
dapat na nating i-consider na bagong kaso ‘to
ng B1 Gang. Anong palagay n’yo?”

Sunud-sunod na nagtanguan ang apat.
Tapos na ang bakasyon nila. Kailangang
malutas ang hiwagang bumabalot kay Ayesa.

“At may isa tayong magagawa para
maliwanagan ang kasong ito,” matatag na
sabi ni Gino na may dinudukot na tarheta sa
pitaka. “Kailangang madala natin si Ayesa kay
Dr. Briones para masuri siya nang maayos.
Kung maipapaliwanag ng medisina ang
nangyayari kay Ayesa, sa malamang ay
malulunasan din ang sakit niya.”

“Pero ang unang goal natin ay ang
makumbinsi muna si Tiya Nena,” paalala ni
Kiko dahil tumutol nga ang matanda na suriin
si Ayesa ni Dr. Briones.

Samantala, sa labas ng silid at lingid sa
kaalaman ng mga kabataan, ingat na ingat na
humakbang papalayo ang may-ari ng isang
pares ng mga paang kanina pa nanunubok at
nakikinig.

Kabanata 11
POOT NI DIWATANG TAAL

“HINDI NABABALIW ang pamangkin ko kaya
hindi niya kailangang magpatingin sa doktor!”
umalingawngaw ang boses ni Tiya Nena sa
buong kabahayan.

Napangiwi pa rin si Jo kahit inaasahan
na niya ang reaksiyon ng matanda. Nagulat
siya sa bagsik ng pagtanggi nito.

Tahimik na napayuko ang apat na
kabataang Manilenyo. Magkatabi sina Boging
at Jo sa mahabang sofa habang sina Kiko at
Gino nasa pang-isahan. Nanatiling nakatayo
si Tiya Nena sa isang bahagi ng salas at
nakapameywang na nakatalikod sa kanila.

Bago naman kasi nila nilapitan si Tiya
Nena'y kinausap muna nila sina Meileen at
Ayesa. Pumayag agad ang huli sa
iminungkahi ng mga kaibigan. Kilala nga raw
nito si Dr. Briones. Wala naman silang narinig
na pagtutol mula kay Meileen dahil ang sagot
ng dalaga’y hindi siya ang dapat na
magpasiya kundi ang kaniyang ina bilang
nakatatanda at itinuturing na pangalawang
magulang ni Ayesa.

“Mas mabuti na po ito para masiguro
natin kung ano talaga ang nangyayari kay
Ayesa. Kaysa naman ho basta-basta na lang

tayo maniwala na sinasapian nga ni Diwatang
Taal si Ayesa,” mahinang sabi ni Boging.
Gustong tiyakin ng binatilyo kung ano ang
nasa kalooban ng matandang babae.

Umiiling na lumapit si Tiya Nena sa mga
kabataan. Naupo ito sa pagitan nina Boging at
Jo. “Dahil iyon ang aking nakikita,” pilit ng
matanda sa mga kabataan.

“‘“Kung gayon poy mas lalo niyang
kailangan ang magpatingin sa manggagamot,”
giit ni Gino.

“Hindi!"” maagap na tugon ni Tiya Nena.
“Tiyak na magagalit ang diwata pag nalaman
niya na dadalhin n'yo sa doktor si Ayesa. At
pag napahamak si Ayesa, hindi ko
mapapatawad ang aking sarili.”

Walang nakapiyok kina Boging, Gino,
Kiko at Jo. Batid ng apat na hindi nila
makukumbinsi ang matandang babae dahil sa
malakas ngunit maling paniwala nito.

“Kung talagang nagmamalasakit kayo
kay Ayesa’'y hindi kayo gagawa ng anumang
hakbang na ikapapahamak niya,” habol at tila
nakikiusap na sabi ni Tiya Nena kasabay ng
marahang pagtayo. Walang lingon-likod na
nilisan ng matandang babae ang salas.

“BILIS!” ani Gino. Pinagmamadali niya sina Jo
at Ayesa matapos na sumilip at matiyak na

walang tao sa paligid.

Nasa likurang bakuran sila ng bahay
nina Ayesa. Pumuslit ang limang kabataan
kina Tiya Nena matapos pumasok ng silid ang
matandang babae. Sasamahan pa rin nila si
Ayesa kay Dr. Briones. Sa kabila ng mahigpit
na pagtutol ni Tiya Nena'y napagkaisahan nila
na ipakunsulta pa rin ang kaibigan. Wala
namang mawawala kay Ayesa sa gagawin
nila.

Binilisan ng mga dalagita ang
paghakbang. Bagama’'t matamlay si Ayesa'y
pinipilit nito ang sarili para makapagmadali.

Sa may ‘di kalayuan ay nauuna sina
Boging at Kiko. Animo’y sina Batman & Robin
na pasilip-silip at palingun-lingon ang
dalawang binatilyo habang binabagtas ang
daan patungo sa pampang ng lawa. Tinitiyak
nilang walang ibang taong makakakita sa
kanila.

Papaano naman kasi'y dinig na dinig
nila kaninang pinagbibilinan ni Tiya Nena ang
mga security guard ng resort na huwag silang
pababayaang lumabas kapag kasama si
Ayesa. Pinababantayan sila para matiyak na
hindi nila madadala sa manggagamot si
Ayesa.

Tuluy-tuloy na tinungo nina Boging at
Kiko ang isa sa mga bangkang de motor na
nakadaong sa dulo ng maliit na piyer na yari

sa kawayan. Maingat na kinalag ni Boging
ang pagkakatali ng bangka habang si Kiko
nama’y nakatingin sa paligid. Palinga-lingang
nagmamasid.

“‘Okey na, Kiko,” mahinang sabi ni
Boging. Nakasakay ang matabang binatilyo sa
bangka at hinihila ang dulo ng kinalag na lubid
na nylon.

Sisenyasan na sana ni Kiko ang
nagkukubling sina Jo, Ayesa at Gino sa likod
ng makakapal na halamanan nang biglang-
bigla’y matanaw nito na may paparating na
guwardiya!

“Bogs, may sekyu!” babala ni Kiko.
Mabilis na sumakay rin si Kiko sa bangka
kasabay ng paghila sa matabang kaibigan na
dumapa sa sahig ng sasakyang-tubig.

Pigil ang hiningang sumilip mula sa
sahig ng bangka ang dalawang binatilyo.
Mabuti na lang at hindi tumuloy ang
guwardiya sa daungan. Sandaling nag-ronda
lang ito at bumalik na rin sa pinanggalingan.

Sa saglit na nawala sa paningin ni Kiko
ang guwardiya ay hinudyatan agad nito ang
mga kasama. Kumaripas naman ng takbo ang
mga iyon. Nauuna si Jo, akay-akay ang
matamlay pa ring si Ayesa. Sa kanilang
likuran ay nakaalalay si Gino.

Mabilis na sumakay ang tatlo.
Nagpasimulang itulak nina Boging at Kiko ang

bangka palayo sa piyer sa pamamagitan ng
mahabang kawayan. Nagtuloy si Gino sa
likurang bahagi ng bangka kung saan naroon
ang motor. Hawak ng binatilyo ang susi na
kinuha ni Ayesa mula sa opisina. Ngunit hindi
nila maaaring buhayin agad ang motor
hanggang hindi sila nakakalayo sa daungan.

Nang sa tantiya nila ay hindi na sila
maririnig ng guwardiya ay saka lamang
binuhay ni Gino ang motor tulad ng nakita
niyang ginawa ng bangkero nang magpunta
sila sa bulkan. llang sandali pa at mabilis na
silang tumatakbo patungo sa kinaroroonan ng
klinika ni Dr. Briones. Si Ayesa ang nagtuturo
kay Gino kung saan ang direksiyon na
tatahakin.

Hindi pa sila nakakalayo ng nilalakbay
nang mapansin ni Gino ang biglang paglaki ng
mga alon. Takang tumingala ang binatilyo sa
langit. Payapa pa ring sumisikat ang araw sa
dakong Kanluran. Maging ang mapuputi at
animo’y bulak na ulap ay nakatigil lamang na
tila ipinaskel sa kalawakan.

Napansin din ng kasamahan ni Gino
ang biglang pag-iiba ng lawa. Nagtatanong
ang mga mata na nilingon ng mga ito si Gino.
Wala namang maisagot ang binatilyo.

“Gino, mukhang lumalaki pa ang alon!”
ang hindi na mapigilang bulalas ni Boging na
nakakaramdam na ng takot bunga ng

kakaibang nagaganap.

“Kumapit kayo!” ang tanging naisigaw ni
Gino dahil nagsisimula nang iduyan ng
malalaking alon ang bangka nila. Tila ba
nagngangalit sa poot ang lawa!

“‘Bumalik na tayo!” malakas na sigaw ni
Ayesa na ikinagulat ng lahat. “Nagagalit si
Diwatang Taal! Hindi ba ninyo nakikitang
pinipigilan niya tayo?” umiiyak na sabi ng
dalagita.

Nakakaramdam man si Jo ng takot sa
mga nangyayari'y niyakap na lamang niya ang
naghihisteryang si Ayesa. Batid ng dalagita na
kinakailangang maging matatag sila sa mga
sandaling iyon.

“‘Bumalik na tayo. Please, bumalik na
tayo,” paulit-ulit na hikbi ni Ayesa.

Hindi naman nasiraan ng loob si Gino
subali't minabuti na rin nito ang bumalik sa
resort. Anuman ang dahilan ng bigla at
kataka-takang paglaki ng alon ng lawa ay
iIsang bagay ang tiyak niya: kailangang
maidaong ang bangka na ngayo’y parang
bangkang papel na pinaglalaruan ng
malalakas na alon.

Buo ang loob na minaniobra ni Gino ang
bangka. Nakipaglaban ang binatilyo sa mga
alon. Pawisan na ang noo ni Gino sa
magkahalong kaba at pagod ngunit nagawa
nitong maipihit pabalik sa resort ang bangka.

llang sandali pa at natatanaw na ng
mga kabataan ang daungang pinanggalingan
nila. Ang problema, patuloy pa rin ang
paghampas ng malalaking alon sa bangka
kaya't imposibleng makadaong sila nang
maayos sa kawayang piyer!

Nagpasiya si Gino na idiretso sa
pampang ang bangka. Tiim ang bagang na
itinutok ni Gino ang unahan ng bangka sa
aplaya.

“Kapit kayo!” sigaw ni Gino. Tamang-
tama ang babala ng binatilyo kundi’'y humagis
silang lahat mula sa bangka nang tuluyan na
ngang sumadsad ang kinasasakyan nila sa
buhangin.

“Okey ba kayong lahat?” nag-aalalang
tanong agad ni Gino sa mga kasama. Isa-
isang pinakiramdaman ng mga kabataan ang
sarili na nagsitanguan naman na walang
nasaktan kaninuman. Unti-unti ay
nakakahinga na nang maluwag ang mga taga-
Maynila habang patuloy pa rin ang tahimik na
pagdaloy ng mga luha ni Ayesa.

“Galing mo talaga, Gino!” papuri ni Kiko
sa kaibigan.

“Oo nga! Akala ko katapusan na natin
e,” sabi ni Boging na nakuha nang ngumiti.

“Ah, guys, huwag muna kayong mag-
celebrate. Mukhang patay pa rin tayo,” ang
nakangiwing awat ni Jo sa mga kabarkada.

May inginuso ang dalagita sa pampang.
Sabay-sabay na nilingon ng mga binatilyo ang
tinuran ng kasama at maging sila ay
napangiwi rin.

Si Tiya Nena! Humahangos papalapit sa
kanila at may kasunod na dalawang
guwardiya! Kahit malayo pa ay kitang-kita ng
mga kabataan ang galit at hindi maipintang
mukha ng matandang babae.

Kabanata 12
BISPERAS NG KAARAWAN

“SINABI NA kasing huwag kayong gagawa
ng anumang hakbang na ikakagalit ni
Diwatang Taal,” matigas ang tinig at
nakakuyom ang mga palad na sermon ni Tiya
Nena. Pabalik-balik na naglalakad ito sa
kahabaan ng salas kung saan nakaupo ang
mga kabataan.

Parang mga basang sisiw na nakayuko
ang lima. Pare-parehong walang imik
bagama’t lihim na kumikibut-kibot naman ang
labi ng nakasimangot na si Jo.

“Buti na lang at hindi kayo nalunod. Ang
lakas ng lindol kanina a,” patuloy ng babae.
lyon pala ang nagdulot ng biglang paglaki ng
alon sa lawa.

“Kung hindi n'yo pinanghimasukan ang
ginagawa ng diwata kay Ayesa ay hindi sana
lumindol,” tahasan pang sabi ng matandang
babae na ibinubunton ang sisi sa mga
kabataang taga-Maynila. “Tuluyan nang
ibinuhos ni Diwatang Taal ang kanyang poot
at pati ang buong bayan ng Talisay ay
nadadamay.”

Walang sumagot sa grupo. Bagama't
alam nilang hindi supernatural ang lindol,
nagtataka naman sila sa timing. Tila ba

mayroon ngang mahiwagang puwersa ang
humadlang sa kanila upang huwag madala si
Ayesa sa manggagamot.

Siya namang pagdating ni Meileen.
Inabutan nito ang ina na pinagagalitan ang
mga kabataan. Inakbayan ng dalaga ang
matanda at marahang iniupo iyon.

“Pasensiya na kayo kay Nanay,”
mababa ang tinig na paghingi ng paumanhin
nito sa grupo.

“‘Huwag ka ngang makahingi-hingi sa
mga iyan ng paumanhin. Sila ang dapat
humingi at hindi tayo!” saway ni Tiya Nena na
galit pa rin.

“Kung puwede lang ngang pauwiin na
ang mga ‘yan ngayon mismo eh,” dugtong pa
nito.

Biglang napaangat ang mukha ni Ayesa
sa narinig. Humihingi ng saklolo na tumingin
lyon sa pinsan.

“Nay naman. Sila na lang nga ang bisita
sa birthday ni Ayesa bukas e,” inaamong sabi
ni  Meileen sa babae na nananatiling
nakasimangot.

“Baka nakakalimutan n'yo na may
babang-luksa rin tayo,” sagot ni Tiya Nena.

“Nay, ‘di ba’'t matagal na nating napag-
usapan na magpapamisa na lang tayo?” sagot
ng dalaga na tumingin nang diretso sa
matandang babae.

“Saka sigurado ko na kung nakikinig
man ngayon si Uncle Chester, mas
gugustuhin niyang ipagdiwang natin ang
birthday ni Ayesa kaysa ang babang-luksa
niya, ‘di ba, Inay?” dagdag nito.

Sa puntong ito ay muling naluha si
Ayesa. Lalo tuloy bumigat ang kalooban nina
Gino, Jo, Kiko at Boging.

“O, siya,” sa wakas ay pagpayag ng
matanda kasunod ang pagbaling sa mga
bisita. “Basta ba hindi na mauulit ang ginawa
n'yo kanina.” Isa-isang nagsitanguan ang mga
tinanong.

“O, tahan na, Ayesa,” inakbayang alo ni
Meileen sa pinsan. Nilingon ng dalaga si Tiya
Nena. “Mas mabuti sigurong samahan n’yo na
muna si Ayesa sa kuwarto para
makapagpahinga.”

Tumayo si Tiya Nena at lumapit sa
pamangkin at inalalayan iyon sa braso.
Magkasamang lumakad ang dalawa nang
may naalalang lumingon ang matanda.
“Meileen, ipasunod mo ang tsaa ni Ayesa,
ha,” anito sa anak na agad namang tumango.

Sinundan ng tingin ng apat na kabataan
ang paglisan nina Ayesa at Tiya Nena. Nang
makaalis ang dalawa sa salas ay saka lamang
nagsalita si Gino.

“Tama po ang nanay n'yo. Kami ang
dapat na mag-sorry. Hindi kasi kami sumunod

sa utos niya.”

“Pero hindi na kayo dapat na
pinagsalitaan nang gano’n ni Inay,” sansala
naman ni Meileen.

“Okay lang ho. Galit lang kasi siya kaya
nasabi niya iyon pero nauunawaan namin ang
punto ni Tiya Nena,” sambot naman ni
Boging.

“Alam n’yo naiintindihan ko naman kayo.
Bihira na siguro sa inyong lumaki sa siyudad
ang naniniwala sa pamabhiin. Kaya lang kahit
ako na nag-aral din sa Maynila e hindi ko
maipaliwanag ang nangyayari sa pinsan ko.
Di ba't kung baliw nga si Ayesa dapat kakaiba
ang kilos niya sa lahat ng oras? Kayo na ang
witness na normal naman siya sa lahat ng
bagay. Pero bakit sa pagsapit ng dilim ay
nagiging si Diwatang Taal si Ayesa?”

Walang makasagot sa mga kabataan sa
tinuran ng dalaga. Baka nga hindi lahat ng
bagay ay naipapaliwanag ng siyensiya.

‘O sige, maiwan ko muna kayo, ha.”
Humakbang si Meileen patungo sa kusina.
Marahil ay ipag-uutos sa katulong ang
Ipinasusunod na tsaa para kay Ayesa.

‘“NAKAKABINGI naman ang katahimikan
kanina sa mesa,” malungkot na pansin ni Jo.
“Oo nga. llang na ilang ako e,” sang-

ayon ni Kiko sa dalagitang nakadapa sa
kama. Nakaupo sa sahig ang binatilyo at
hinihimas ang ulo ng katabing si Cathy.

“Ako rin e. Kaunti lang tuloy ang nakain
ko‘ng inihaw na tilapia at fried chicken,” habol
ni Boging na hinawakan pa ang matambok na
tiyan.

“Di bale. Bukas siguro iba na ang mood
ni Tiya Nena,” alo naman ni Gino sa mga
kasama.

Nasa silid ng mga binatilyo ang apat na
magkabarkada at pinag-uusapan nila ang
katatapos na hapunan. Tahimik na tahimik
silang kumain kanina. Hindi nila nakasalo si
Ayesa dahil masama raw ang pakiramdam
niyon. Nakita na lang nila na may dalang tray
ang katulong na nagtungo sa silid ng dalagita.
Mayroong pagkain sa tray at pitsel na may
lamang kulay dark brown na likido. Hindi
mahirap na hulaang tsaa iyon. Si Tiya Nena
naman ay hindi rin kumikibo habang patuloy
lang sa pagsubo. Pati si Meileen ay madalang
na madalang ang pagsasalita.

“Totoo nga kayang si Diwatang Taal ang
pumigil sa atin kanina sa lawa?” tanong ni Jo
sa mga kaharap.

Tahimik na nagkatinginan sina Boging
at Jo. Sa mga kakaibang nangyayari sa bahay
na ito hindi na mahirap paniwalaan ang
alamat ni Diwatang Taal.

“Coincidence lang siguro,” tanggi ni
Kiko. “Bukod sa active volcano ang Taal, hindi
rin naman unusual ang lindol sa Pilipinas, ‘di
ba?”

“O teka, ayusin muna natin ang para sa
birthday ni Ayesa,” paalala ni Gino sa grupo.

“Oo0 nga pala! Hindi pa natin
nasusulatan ang card,” bulalas ni Jo na
mabilis na bumangon sa kama. Lumabas ito
ng silid at nagtuloy sa kanyang kuwarto. Si
Boging nama’y tumayo rin at nagtungo sa
kabinete. Inilabas nito ang isang may
kalakihang kahon na may magandang pabalat
mula sa backpack niya.

“Wow, Bogs! ‘Yan ba ang regalo natin
kay Ayesa? Ang laki ha,” ani Kiko na nandilat
ang mga mata.

“Anong natin? Amin lang! Hindi ka pa
nagpapatak ng share mo a,” sita ng matabang
tsinoy.

Napakamot ng ulo si Kiko. “Pag-uwi na
lang natin sa Maynila. Bakit ba, Bogs? Don't
you trust me?”

“Naku, Kiko, huwag mo nga akong
paandaran. Hindi mo ‘ko madadaan sa pa-
inggles-inggles mo. Sabi nga sa sari-sari
stores: ‘Your english is good but we need
cash.”

“Ang corny n'yo talaga! Panahon pa ni
Daddy ang joke na ‘yan a,” nakangiwing

pintas ni Jo na tiyempong papasok na uli sa
kuwarto.

“Tong si fatso kasi,” pa-sosyal effect na
sagot ni Kiko. “He’s questioning my integrity,”
drama pa nito.

“Puwede ba, Kiko? Please lang, ha...
stop me!” ani Boging na nakataas ang
maninipis na kilay.

“‘Anong ‘stop me'?” takang tanong ni
Kiko. Pati sina Gino at Jo ay napakunot-noo
sa narinig.

“Stop me; tigilan mo ‘ko! Simple english
lang hindi ka marunong, taga-science high
school ka pa naman. Sino ba ang teacher mo
sa math at maisumbong kita!”

“Ngiii, Kuya, delikado tayo,” baling ni Jo
sa kapatid na umarte pa na nasisindak.
“Mukhang sinasapian ‘tong dalawa ng espiritu
nina Cachupoy at Balot!”

PASADO alas-diyes na ng gabi ngunit gising
pa rin ang apat na kabataan. Naroon pa rin
sila sa silid at naglalaro ng pekwa habang
naghihintay ng hatinggabi. Napagkasunduan
nilang sorpresahin si Ayesa. Pupuntahan nila
ang dalagita sa silid sa sandaling magpalit
ang petsa. Gusto nilang sila ang unang
bumati at magbigay ng regalo sa kaibigan.
“Pass?! Bakit ka pa-pass?” reklamo ni

Jo kay Kiko.

“E sa wala kaming tira ni Cathy,” sagot
ng binatilyo na kandung-kandong ang pusa.
“Baka ‘yang si taba ang nang-iipit sa ‘yo.”

“Bogs, pag ibinaba mo ‘yung isang
seven bibigyan kita ng tsokolate,” ani Jo nang
mapansin nito ang kapatid na parang may
pinakikiramdaman. “Kuya, bakit?”

“Ha? A, wala,” sagot ni Gino. “Baka lang
kasi tumugtog uli ‘yung plauta. Gusto kong
marinig.”

Sinulyapan ni Kiko ang suot na relo.
“Kung sakali ngang tutugtog uli ang plauta,

mamaya pa ‘yon---" biglang naputol ang
sinasabi ng binatilyo nang may marinig silang
ungol!

“Ano ‘yon?” nagtatakang tanong ni Jo.

Gitla ring nagkatinginan sina Gino at
Kiko sanhi ng kakaibang ingay. Pati si Cathy
ay napaangat ang ulo pero sa gawi ni Boging
lyon tumingin. Patuloy namang nakatitig lang
sa mga hawak na baraha si taba at tila hindi
man lamang naapektuhan.

“Shhhh, baka umulit,” saway ni Gino.
Hindi naman napahiya ang binatilyo dahil muli
ngang may umungol. Sandali lang uli iyon na
para bang mahinang kulog ang dating. Pero
ang ikinagulat nila ay sa loob mismo ng silid
nagmumula ang mahiwagang tunog!

Kabanata 13
TSAA NI AYESA

TAKANG-TAKANG LUMINGA sina Gino, Jo
at Kiko sa kabuuan ng silid. Hinahanap nila
ang maaaring pinagtataguan ng kung
anumang umuungol na iyon nang biglang
tumayo si Cathy. Lumapit ang pusa kay
Boging. Marahang kinalmut-kalmot niyon ang
matambok na tiyan ni tabatsoy nang muli na
namang may umungol.

Biglang nagtaasan ang mga balahibo ni
Cathy sa takot at nagtatakbo iyon pabalik kay
Kiko nang muling umungol ang tiyan ni
Boging! lyon pala ang pinagmumulan ng
mahiwagang tunog. Gutom na naman pala si
tabatsoy. Hindi napigilan ng lahat ang
mapatawa.

“Ano ba naman ‘yang tiyan mo, parang
tigre,” ani Jo.

“Sabi ko na sa inyo na hindi ako
nakakain nang husto kanina e. Tapos
nagbanggit ka pa ng tsokolate. O eto na ang
seven mo, Jo,” sabi ni Boging na ibinaba ang
seven of spades. “Nasaan ang chocolate ko?”

“Sorry, Bogs. Wala naman talaga akong
candy e,” ani Jo na agad ibinaba ang hawak
na huling baraha para hindi na mabawi ni taba
ang itinira. “Yes! Panalo ‘ko!”

“Kiko, may baon ka pa ba diyan?” baling
ni  Boging sa kaliwa. Umiling ang
pinagtanungan. “Ilkaw, Gino?”

“Wala rin, Bogs. Pumunta ka na lang sa
kusina at tiyak na merong tsibog do’n,” sagot
ni Gino na muling nagbabalasa ng baraha.

“Bilisan mo ha,” habol ni Jo sa palabas
na binatilyo.

Tuluy-tuloy na tinungo ni Boging ang
kusina. Nakakita siya ng mga kaldero sa
ibabaw ng mahabang counter. “Para ‘t0 sa
birthday ni Ayesa bukas,” aniya sa sarili.

Luminga-linga si taba. Sinigurong
walang ibang papasok ng kusina bago niya
Isa-isang sinilip ang laman ng mga kaldero.
“Morcon... gulay para sa lumpia... sarsa ng
lumpia... rekadong gagamitin sa pansit...
ingredients sa sopas...” mahinang sabi ni
Boging sa sarili.

“Patay, bukas pa pala lulutuin ang mga
ito,” nakangiwing isip ni Boging nang umungol
uli ang kanyang tiyan. Muling luminga si
tabatsoy hanggang sa mamataan niya ang
two-door refrigerator sa sulok ng kusina.

“Open sesame,” sabi ni Boging kasunod
ng sabay na pagbukas niya sa dalawang pinto
ng refrigerator. “Hmmm, may ice cream sa
kaliwa at may cake sa kanan. No good. Hindi
ko puwedeng dukutan at masyadong
obvious.”

Yumuko si Boging para makita ang iba
pang pagkain at saka siya napangiti.
“Chicken!” masayang bulalas niya nang
makita ang tira sa hapunan na pritong manok.

Kahit malamig ay hindi na pinatawad ni
taba ang labi ng kawawang white-leghorn.
Habang kinakagat ang hawak na pitso sa
kanang kamay ay hinihila na ng kaliwang
kamay niya ang isang hita. Kasusubo pa
lamang ni Boging sa hita ng manok nang may
biglang magsalita mula sa kanyang likuran.

“Hoy, Bogs. Ano ba? Kanina ka pa dito
a,” sita ni Jo. “Bilisan mo naman at hindi kami
makapaglaro.”

Biglang napapihit si taba pero sunud-
sunod na tango lang ang sagot niya. Hindi
siya makapagsalita dahil medyo humarang sa
lalamunan ang nalunok niyang manok sanhi
ng pagkagulat.

Mabilis na binalingan uli ni Boging ang
refrigerator nang umalis si Jo. Naghanap siya
ng panulak pero siyempre mas gusto niya na
may kulay ang kanyang iinumin. llang pitsel
ng tubig ang isinantabi ni Boging at sa likuran
ng mga iyon ay nakakita siya ng pitsel na may
lamang tsaa.

“Eto ‘yung pinaiinom kay Ayesa a,” ang
sabi niya sa sarili na medyo nagtatalo ang isip
kung uupakan niya ang inumin ng kaibigan.

“Best friend naman kami ni Ayesa eh.

Hindi magagalit sa akin ‘yon,” pagbibigay-
katuwiran ni taba kasabay sa pagsalin sa
Isang basong nahagilap.

“Hmmm, masarap a! Ibang klaseng tsaa
pala ‘to. Akala ko pito-pito lang,” natatawa sa
sariling sabi ni Boging na muling nagtagay sa
hawak na baso. Na muling naulit... At nagsalin
pa uli... At isa na naman. Hanggang sa halos
nangangalahati na ang laman ng pitsel nang
maibalik iyon sa loob ng refrigerator.

Kukurap-kurap na napadighay si Boging
nang talikuran ang refrigerator. At nang
humakbang si taba ay nagulat pa siya dahil
parang magaan ang pakiramdam niya. Para
siyang naglalakad sa hangin habang patungo
sa kanilang silid.

“Sa wakas! Dumating na rin ang mega-
star!” kantiyaw ni Jo nang makapasok sa silid
si Boging. “Upo at nang makalaro na tayo.
Kanina pa naghihintay ang baraha mo.”

Naupo sa dating puwesto niya sa sahig
si Boging. Nang tingnan niya ang baraha ay
napakunot-noo siya sa pagtataka. “Bakit
ganito ang cards ko? Pare-pareho ang hitsura
at walang numero!” baling niya sa mga
kasama.

“Bogs, nakakain ka na e bakit mas
corny ka ngayon?”

“Napanood ko na ‘yang gimmick mo sa
TV. At kahit doon eh hindi rin ako natawa,

tsong!”

“Sige na, Boging. Ayusin mo na ang
hawak sa baraha para makapaglaro na tayo.”

Tinitigan uli ni Boging ang hawak. Saka
lamang niya nalaman na likuran pala ng mga
baraha ang nakaharap sa kanya. “Oops,
sorry. He-he-he!” tatawa-tawang anito.

Nagpasimulang maglaro ang mga
kabataan. Nang matapos ay talo si Boging.
Pangalawang laro ay si taba pa rin ang
kulelat. lkatlong balasa na ni Boging ngayon
dahil ang talo ang magbabalasa at mag-di-
deal ng baraha.

Si Jo ang unang nagbaba ng baraha.
Sunod ay si Gino. Tumira rin si Kiko. Nagbaba
si Boging ng baraha.

‘O, ano na naman ang gimmick mo?”
tanong ni Jo sa katabi dahil alas agad ang
ibinaba ni Boging. Kinuha ni Jo ang itinira ni
Boging at ibinalik iyon sa kamay ni taba.

“‘Mali ba?” nakangiti pa ring sabi ni
Boging na naghahanap ng ibang baraha.
llang segundo rin ang nagdaan bago ito
muling tumira. Hari naman ngayon.

“Boging, ano ba? Laro na nga nilalaro
mo pa,” reklamo ni Kiko na may inis na ang
tinig.

“‘E sa ‘yan ang tira ko eh. Kaya ako
natatalo kasi palaging naiiwan sa akin ang
mga ‘yan kaya ititira ko na ngayon,” katuwiran

pa ni taba na hindi binabawi ang hari.

“Bogs, walang pikunan. Laro lang ‘to
eh,” sabi ni Jo.

“Sige na, Bogs,” singit ni Gino na
iniaabot pabalik ang barahang itinira ng
kaibigan.

Kinuha ni taba ang baraha mula kay
Gino pero muling itinira iyon. “Bakit ba
marunong pa kayo e ‘yan ang tira ko!” galit na
sabi ni Boging.

Nagkatinginan ang tatlo. Naninibago sila
sa ikinikilos ng kaibigan. “Bogs, kung ayaw
mo nang maglaro, sabihin mo lang,”
mahinahong wika ni Gino.

“Gusto kong maglaro pero hindi baraha.
Professional wrestling talaga ang laro ko. Do’n
ako sikat e,” ani Boging.

Lalong naguluhan ang tatlo. Kahit kailan
ay hindi naglaro si Boging ng wrestling.
Mahilig manood pero hindi ang aktuwal na
paglalaro.

“Bogs, okey ka ba?” Si Gino uli.

Hindi sumagot si Boging. Pumikit lang
ito.

“Boging,” tawag ni Jo na hinawakan sa
iIsang balikat ang kaibigan.

Hindi pa rin kumibo si Boging. Nakapikit
pa rin ito pero ngayon ay may naglalarong
ngiti sa kanyang labi.

“Bogs!” malakas na tawag ni Kiko sabay

yugyog sa bilugang hita ng kabarkada.

Dumilat si Boging ngunit iba ang
ekpresyon sa mukha nito. “Bogs? Sinong
Bogs? Ako si Macho Man Randy Savage!”
pahayag nito kasunod ang biglang pagtayo at
umasta na parang wrestler sa WWF.

“Kuya, anong nangyayari kay Boging?”
nag-aalalang baling ni Jo sa kapatid.

Walang maisagot si Gino. Pati si Kiko ay
takang-taka rin habang nakamasid sa
kaibigang nagtatatalon na ngayon sa kama na
para bang sinasapian ng espiritu!

Kabanata 14
PAGBABALIK NI MACHO MAN

“IMPOSIBLENG SINASAPIAN si Boging ng
espiritu ni Randy Savage kasi buhay pa si
Randy eh,” sa wakas ay sambit ni Gino
habang pinagmamasdan nila ang kaibigan na
patalun-talon pa rin sa kama.

“Lalo namang hindi puwedeng
nababaliw si Bogs kasi matino naman siya
kanina bago nagpunta sa kusina,” dagdag ni
Kiko.

“Ibig sabihin, kung anuman ang
nangyayari kay Boging e malamang na
nagsimula sa kusina,” habol ni Jo nang may
maalala ito. “Kuya, nakita ko siyang may
kinakain mula sa ref kanina!”

Nagkatinginan ang tatlo. Halos sabay na
may nabuong plano sa kanilang pag-iisip.
“Kailangang mapigilan muna natin si Boging.
Baka masaktan siya,” ani Gino.

“Yang laki ni Boging? Mapipigilan lang
‘yan kung igagapos natin,” naiiling na sabi ni
Jo.

“‘Gino, tama si Jo. ‘Yun lang ang
makakapigil kay Boging,” wika haman ni Kiko.

“Jo, kuhanin mo ang tuwalya natin. ‘Yun
ang gagamitin nating panali para hindi
masaktan si Boging,” utos ni Gino sa dalagita

na mabilis namang tumalima. Iniabot ni Jo sa
dalawang binatilyo ang tig-isang tuwalya na
pampaligo.

“O, Kiko, ready ka na? Ako sa katawan,
lkaw sa hita, ha?” bilin ni Gino habang
pinipilipit ng mga ito ang hawak na tuwalya.

“Ahal Tag team wrestling ha!”
mayabang na sabi ni Macho Man Boging.

“Go, Kiko!” senyas ni Gino kasabay
nang pagsugod nila sa kaibigang mataba.

Nagmistulang wrestling ring ang kama.
Matagal ding nagbuno ang tatlo. Naroong
madaganan ni Boging si Gino. Naroong maipit
si Kiko sa pagitan ng mabibintog na hita ni
taba. Naroong mangudngod pa ang nguso ni
Kiko sa puwitan ni tabatsoy. Kung hindi nga
lang dis oras ng gabi ay gustung-gusto nang
magtatawa ni Jo dahil naging comedy
wrestling ang pinapanood niya.

Pero malakas pala si Boging. Pawisan
na ang tatlo ngunit patuloy pa ring nakakaiwas
si taba sa nais gawin sa kanya ng mga
kaibigan. Subalit sa huli ay nanaig din ang
pinagsamang lakas nina Gino at Kiko. Nang
bumaba sa kama ang dalawa ay nakatali na
ang hita at braso ni Boging. At para hindi ito
mag-ingay, maingat na pinasakan ni Jo ng
face towel ang bibig ni taba.

“Kiko, ikaw na ang magbantay kay Bogs
ha,” ani Gino na habol pa ang hininga. “Jo,

tena sa kusina. Tingnan natin kung ano ang
nakain ni Boging.”

Lumabas ang dalawa sa silid. “Diyan sa
ref ko siya nakitang may dinudukot, Kuya,”
turo ni Jo.

Binuksan ni Gino ang refrigerator.
“Walang bawas ang ice cream... buo pa rin
ang cake,” mahinang sabi ni Gino.

“Kuya, ‘yung manok,” nakaturong sabi ni
Jo.

“Mukhang hinaltak lang nga ang mga
nawawalang parte ng manok at hindi
Kinutsilyo.”

“Pero ‘di ba't kumain din tayo niyan
kanina, Kuya? Ba't si Boging lang ang

naapektuhan?” katuwiran ni Jo.

Tumango si Gino. “Meron pa siguro
siyang ibang kinain.”

May naisip naman si Jo. Lumayo ito sa
kapatid. Binuksan nito ang kabinete sa ilalim
ng lababo. Sinilip ng dalagita ang basurahang
nasa loob. Nakakita ito ng ilang piraso ng buto
ng manok. Ilyon lang ang Ilaman ng
basurahan. Patayo na si Jo nang masulyapan
naman nito ang nasa lababo. May maruming
baso!

“Kuya,” tawag uli nito sa kapatid. Pinag-
aralan ng dalawa ang baso. Maraming
mantika ang labas ng baso. “Si Boging nga
ang gumamit n'yan, Kuya. Mantika ng pritong
manok ‘yan e.”

Ngumiti ng pagsang-ayon si Gino.
Nagiging mahusay na si Jo sa pagkilatis ng
mga ebidensiya. Maingat na kinuha ni Gino ng
dalawang daliri ang baso.

“Softdrinks ba, Kuya?” tanong ni Jo
nang amuyin ng kapatid ang likido sa baso.

“Anong palagay mo, Jo?” naisipan ni
Gino na subukan at sanayin ang pag-aanalisa
in Jo.

‘“Hmmm, hindi siguro kasi wala naman
tayong nakitang bote ng softdrink sa ref.”

“Very good! Pero may nakita akong
pitsel na may lamang kakulay nito,” ani Gino
na muling naglakad pabalik sa refrigerator.

Inilabas ni Gino ang pitsel. Inamoy niya
ang laman. “Pareho ang amoy, Jo: tsaa,”
pahayag ni Gino nang may mabuo itong
plano. “Jo, pakikuha nga ako ng isang baso.”

Sinalinan ni Gino ang basong iniabot ni
Jo. “Tena uli sa kuwarto,” yaya niya na
ipinagtaka ng dalagita. Tahimik na lang na
sumunod si Jo sa kapatid na dala ang baso
ng tsaa.

“Kumusta na si Boging?” tanong ni Gino
nang makabalik ang dalawa sa silid.

“Ayan, nakatulog si Macho Man.
Napagod siguro kanina sa wrestling bout
natin,” turo ni Kiko sa kaibigan na humilik pa
nang mahina. “May nadiskubre ba kayo sa
kusina?”

‘Dadalawa lang ang nakita naming
malamang na kinain ni Boging. Ang fried
chicken na sobra sa hapunan natin kanina at
ang tsaang ito.” Inangat ni Gino ang hawak na
baso.

“Ano ba ang gagawin natin diyan,
Kuya?” hindi na nakatiis na tanong ni Jo.

“Ang kutob ko kasi eh ito ang dahilan ng
pagha-hallucinate ni  Bogs. At para
mapatunayan natin, susubukan kong inumin,”
wika ni Gino.

“Teka, teka. Maganda ang plano mo
puwera lang sa huli mong sinabi,” pigil ni Kiko.
“Paano kung magwala ka rin? Sa palagay mo

ba e mapipigilan ka namin ni Jo?”

“Tama si Kiko, Kuya. Hindi ka namin
kaya. Ako na lang ang iinom,” kusang-loob ni
Jo.

“Hindi. Ako na lang,” sabi naman ni
Kiko.

“Naku, Kiko. Hindi mo na kailangang
inumin  ‘yan para malaman ko ang
mangyayari. Siguradong magkakakanta Kka.
Huwag na lang at baka magising ang buong
bayan ng Talisay. Baka akalain nila eh
ginigilitan ng leeg si Diwatang Taal,” sagot ni
Jo. “Sige na, Kuya. Ako na lang. Kaunti lang
naman ‘yan eh.”

Nilingon muna ni Gino si Boging.
Normal na ang mukha ni taba. Pati na ang
kulay nito. Nawawala rin naman agad ang
epekto ng tsaa tulad ng pagkahula niya. Saka
lamang niya inabot ang baso kay Jo. “Magtira
ka nang kaunti, ha?” bilin ni Gino sa kapatid.

Isinawsaw muna ni Jo ang hintuturo sa
baso at saka tinikman iyon. “Masarap, Kuya.
Hindi pangkaraniwang tsaa ‘to,” pahayag ni Jo
bago ito marahang uminom.

Wala sa loob na tumingin si Kiko sa
kanyang relo habang tinutungga ni Jo ang
tsaa. Oorasan niya sana ang simula ng
epekto sa dalagita nang umungol si Boging.

Sabay na napalingon ang tatlo sa kama.
Gising na ang binatilyo. Kukurap-kurap ang

mga singkit na mata nito. Mabilis na lumapit
sila sa kaibigan.

“‘Bogs, okey ka na ba? Anong
nararamdaman mo?” tanong ni Kiko.

“Ha? Inaantok. Nakatulog ba ‘ko?” ani
taba na nagulat pa nang hindi ito makakilos
dahil sa pagkakatali. Kunot-noo at puno ng
pagtataka ang mukha ni Boging.

Mabilis na kinalagan nina Gino at Kiko
ang kaibigan habang pinaliliwanag nila ang
nangyari kanina. “Wala ka bang naaalala,
Bogs?” tanong ni Gino.

Umiling si Boging.

“Panaginip? Hindi ka ba nanaginip?” Si
Gino uli.

Nag-isip si taba. “Meron nga, Gino.
Napanaginipan ko ‘yung nangyari sa atin sa
Tigaon sa Bicol. “Yung nakikipag-wrestling
ako kay Mang Ben sa ilog.” Tinutukoy ng
binatilyo ang kaso nila ng MATA NG
DIYABLO.

Napatingin si Kiko kay Gino. Nahulaan
na nito ang ibig patunayan ni Gino mula sa
tsaang kinuha sa kusina. Magsasalita sana si
Kiko nang halos mapatalon sila sa gulat nang
biglang tumili si Jo.

“Aaaayyyyy!” hiyaw ng dalagita.

Gitlang napalingon ang mga binatilyo sa
kabarkada na nakatayo lamang sa gitna ng
silid. Hindi naman ito nasasaktan o kaya'y

anyong natatakot. Tila nakangiti pa nga yata.

“Jo, bakit?” tanong ni Gino.

‘MA-RI-MAR! Aaaayyyyy!” muli na
namang tili ni Jo na ngayo’y nakataas ang
dalawang braso at sumasayaw-sayaw pa.

“‘Naku, Gino. Ang ilusyon pala ng
kapatid mo e siya si Thalia... Talian na kaya
natin bago mag-concert ‘yan dito,” bulalas ni
Kiko na hawak na ang isang tuwalya.

Kabanata 15
SA TULONG NI DOKTOR

HIGIT NA MABILIS na nawala ang epekto ng
tsaa kay Jo dahil kaunti lamang ang ininom
nito. Normal na ang kilos ng dalagita at ni
Boging. Nakaupo ang apat sa sahig subalit
ngayo’y hindi sila naglalaro. Seryoso ang
usapan ng mga kabataan.

“Mabigat yata ang ibig mong sabihin,
Kuya,” pansin ni Jo sa sinabi ng kapatid.

“Oo nga, Gino. Tatlo lang silang nakatira
rito. Kung hindi si Tiya Nena, e si Meileen lang
ang maaaring maging suspects natin,” sang-
ayon ni Boging.

Hindi muna sumagot si Gino. “Sige nga.
Ulitin natin,” muling simula nito. “Tiyak nating
hindi nababaliw o0 sinasapian si Ayesa.
Napatunayan natin na epekto iyon ng tsaa na
pinaiinom sa kanya, ‘di ba?” Nagtanguan ang
tatlong kaharap ng binatilyo. “At ang may
pagkakataon lang na isagawa iyon ay sina
Tiya Nena at si Meileen.”

“Palagay ko’y si Tiya Nena ang may
kagagawan,” bulalas ni Jo. “Di ba’'t bagong
dating pa lang tayo rito e malamig na ang
salubong niya sa atin?”

“Oo nga. Saka kung hindi kay Meileen
ay malamang na pinauwi na tayo ni Tiya Nena



Bl GANG: DIWATA NG BULKAN ... 110

kanina,” dagdag ni Kiko. “Palagay ko'y
matutulungan pa nga tayo ni Meileen.”

“Sabagay...,” ani Gino na nag-iisip.
“Hindi, huwag muna tayong magpahalata na
alam na natin ang tungkol sa tsaa. Kailangan
muna nating matiyak kung sino nga sa kanila
at kung bakit ginagawa iyon kay Ayesa.”

“Pero, Gino, hanggang sa makalawa na
lang tayo rito,” paalala ni Boging sa mga
kasama. “Malulutas ba natin ‘to sa loob ng 48
oras lang?”

Napatingin sa relo si Jo sa sinabi ni
Boging. “Guys, malapit na palang mag-twelve-
‘0’-clock,” pansin ni Jo.

“Batiin na muna natin si Ayesa, tapos ay
saka natin planuhin nang mabuti ang ating
gagawin,” wika ni Gino na nagpapasimula
nang tumayo.

SAMA-SAMANG nagsimba kinabukasan ang
mga kabataan kasama sina Tiya Nena at
Meileen. Hindi naitago ni Ayesa ang
magkahalong emosyon na tila pumupunit sa
kalooban niya habang nakikinig sa misa.
Patay-malisya naman ang mga taga-
Maynila. Palihim na minamanmanan nila sina
Meileen at Tiya Nena. Nagdalawang grupo
ang apat. Sina Jo at Kiko ang sumusubaybay
kay Tiya Nena, sina Gino at Boging naman

kay Meileen.

“Bogs, may kakausapin lang ako ha,”
bulong ni Gino sa katabi nang may makilala
itong lalaki sa dakong likuran ng simbahan.
Tahimik na tumayo si Gino.

“Good morning po, Doktor Briones,”
mahinang sabi ng binatilyo sa lalaki na
tumango rin ng pagbati.

“Kumusta na, iho,” anito sa binatilyo.

“Dok, puwede po ba tayong mag-usap
sa labas? Marami ho akong ikukunsulta sa
inyo,” sagot ni Gino sa tono na hindi ukol sa
kalusugan ang nais itanong.

Sa ilalim ng mayabong na puno ng
mangga nag-usap sina Gino at Dr. Briones.

Manghang nakikinig ang doktor habang
Isinasaad ng binatilyo ang natuklasang epekto
ng ipinaiinom na tsaa kay Ayesa. Bilang
patunay ay ikinuwento ni Gino ang nangyari
kay Boging nang inumin din ng binatilyo ang
tsaa. ldudugtong na rin sana ni Gino ang
nangyari kay Jo nang putulin siya ng lalaki.

“E ano ang sabi ni Nena sa nadiskubre
n'yo?” singit na tanong ng mangagamot.

“Hindi po namin ipinaalam sa kanya na
may natuklasan kami tungkol sa tsaa.”

“Bakit?”

“Imposible pong hindi niya alam ang
epekto ng tsaa, Dok. Mabisa po iyon. Minuto
lang po ang bibilangin at nagha-hallucinate na
ang nakainom,” sagot ni Gino.

“lho, alam mo ba ang ibig mong
tukuyin? Parang sinabi mo na ring sadyang
ginagawa iyon ni Nena,” tila hindi
makapaniwalang wika ng doktor. “E si Meileen
ba'y nakausap n'yo na?”

“Hindi rin po. Hindi po kasi namin tiyak
kung hindi nga alam ni Meileen ang ginagawa
ni Tiya Nena. Kaya nga po napagkasunduan
naming huwag ipaalam ito kanino man sa
kanila. Pero nang makita ko kayo, naisip kong
kayo lang ang puwede naming lapitan at
hingan ng tulong.”

Tumango ang doktor. “Tama ka, iho. At
huwag nga muna nating ipaalam kahit kanino

ang bagay na ‘to.”

Tumingin sa dako ng simbahan ang
lalaki bago ito muling nagsalita. “Alam mo,
Gino, maraming bagay ang magkakaroon ng
linaw sa sinabi mo. Kung bakit parang baliw
kumilos si Ayesa at kung bakit ayaw ipasuri sa
‘kin ang bata. Pero palagay ko'y hindi sapat
‘yon para isumbong natin sa pulisya ang
nadiskubre n'yo.”

“Hindi nga po. Wala nga po kaming
ebidensiyang hawak. Puro hinala. Ibabasura
lang ng pulisya ang kasong ito pag ini-report
na natin ngayon,” amin ni Gino. “Kaya nga po
naisip kong humingi ng tulong sa inyo.”

“E ano naman ang magagawa ko?”

“Kung mabibigyan po namin kayo ng
specimen ng tsaa, maaari po bang madala
n’yo iyon sa isang laboratoryo para malaman
kung ano ang hinahalo nila?”

“O0 pero ano ang maitutulong noon?”

“‘Mula sa sangkap na itinitimpla e baka
malaman natin kung saan iyon nabibili. At pag
sinuwerte po tayo, baka naaalala pa ng
tindera kung sinu-sino ang bumibili ng
ganoong sangkap. ‘Yun ang ebidensiyang
kailangan po natin para mapatibay ang
kasong ito,” paliwanag ni Gino.

Napadilat ang mga mata ng
manggagamot sa narinig. “May punto Kka,
Gino. At kahit ngayon ay maaari kong dalhin



Bl GANG: DIWATA NG BULKAN ... 114

sa ospital sa Dasmarinas ang specimen.
Kayang malaman doon ang sangkap ng tsaa.
Nasaan ang tsaa?”

“Wala po kaming dala ngayon pero
makakakuha po kami mamaya sa bahay. ‘Yun
pong sobra namin kagabi.”

“Paano ko makukuha sa iyo ‘yon?”

Nag-isip si Gino. “Hindi ba kayo pupunta
sa birthday celebration mamaya ni Ayesa?”

Umiling ang lalaki. “Wala naman akong
natatanggap na paanyaya e.”

“Ganito na lang po. Mag-abang kayo sa
labas ng gate nina Ayesa mamaya at iaabot
ko sa inyo ang tsaa,” sabi ni Gino sa lalaking
tumango ng pagsang-ayon. Tinapos ng
dalawa ang pag-uusap at nagmamadaling
bumalik sa loob ng simbahan si Gino.

“Saan ka galing? Malapit nang matapos
ang misa a,” bulong ni Boging nang muling
maupo sa tabi niya si Gino.

“‘Mamaya na, Bogs. Mag-mi--meeting uli
tayo pagbalik natin sa bahay,” sagot ni Gino
sa mahinang tinig din.

Nag-usal ng dasal ng pasasalamat ang
binatilyo dahil sa magandang takbo ng kasong
ito. Kahit paano ay gumaan ang pakiramdam
ni Gino. Sa tulong ni Doktor Briones ay halos
natitiyak niya na malulutas ang kasong ito
bago sila makabalik sa Maynila.

Kabanata 16
ANG BAGONG BISITA

“KAILAN DAW malalaman ang resulta?”
salubong na tanong ni Boging kay Gino nang
muling magbalik ang huli sa silid. Tinutukoy ni
Boging ang gagawing pagsusuri sa tsaa na
palihim na iniabot ni Gino kay Dr. Briones.

“‘Bago raw katanghalian pa lang ay
narito na uli sa Talisay si doktor. Aabangan ko
siya sa may gate para sa resulta. At
magsasama na raw si doktor ng pulis para
huwag nang malagay pa sa peligro si Ayesa,”
masayang balita ni Gino sa lahat.

“Akala ko, Kuya, hindi natin malulutas
ang kasong ito eh,” buntong-hininga ni Jo.

‘Hindi pa naman natin lubos na
nalulutas ang kaso, Jo,” sagot ni Gino sa
kapatid. “Kaya lang pag iniharap natin ang
resulta ng laboratory examination sa tsaa ay
tiyak na hindi makakatanggi kung sino man
kina Tiya Nena o0 Meileen ang may
kagagawan sa panloloko kay Ayesa.”

“Ano0 na ang gagawin natin habang
naghihintay tayo, Gino?”

“Ano pa e di mag-celebrate! Kaarawan
ni Ayesa ngayon, ‘di ba?” singit ni Boging na
may ngiti sa mukha. “Bale double celebration
nga ‘to eh. Birthday at ang pagkalutas ng

latest case ng B1 Gang!”

“Tama si Boging. Pumunta na tayo sa
salas para makisaya kay Ayesa!” yaya ni Kiko
sa lahat.

Pababa na ang apat nang
makasalubong sila ni Ayesa sa hagdan. “O,
tamang-tama. Kakatokin ko na sana kayo sa
kuwarto eh,” anito. “Kakain na tayo.”

“Naku, bilisan natin. Masamang
pinaghihintay ang pagkain,” malapad ang
ngiting sabi ni Boging. “Saka mas masarap
ang pansit at sopas pag mainit pa.”

“Paano mo nalamang may pansit at
sopas, Bogs?” may pagtataka sa mukha na
tanong ni Ayesa.

“Ha? A e palagi namang may pansit at
sopas sa birthday, ‘di ba?” mabilis na bawi ni
taba. Hindi nito masabi sa dalagita na nakita
niya ang mga iyon kagabi nang magbungkal
siya sa kusina.

“Saka para mo namang hindi kilala si
Bogs, Ayesa,” mabilis na pagtatakip ni Jo sa
kaibigan. “Kung pagkain din lang ang pag-
uusapan e grand champion ‘tong si taba!”

Nagkatawanan ang mga kabataan sa
biro ni Jo dahil alam nilang lahat na totoo iyon.
Magulo silang nanaog nang sama-sama
patungo sa komedor.

“Wow, may litson pa!” bulalas ni Boging
nang bulagain sila ng malaking baboy na

nakahatag sa mesa. Kung gaano kapula ang
mansanas sa bibig ng litson ay ganoon din
ang kulay ng malutong na balat niyon.

“Nagulat din nga ako eh. Hindi ko
inaasahang marami palang handa,” wika ni
Ayesa.

“Siyempre naman. Mahal ka yata namin
ni Inay,” sagot ni Meileen mula sa likuran ng
mga kabataan.

‘O, abutan mo na sila ng pinggan,
Ayesa,” sabi pa nito na itinuro ang patung-
patong na plato sa gawing kanan ng pinsan.

“Ang kubyertos e nasa likod niyang mga
plato,” sabi pa nito nang may mapansin ang
dalaga. “Teka, ba't wala rito ang sarsa ng
litson? Naiwan pa siguro sa kusina. Nasaan
na ba si Tisya?” Ang katulong ang tinutukoy
nito.

“Ako na po ang kukuha sa sarsa,” kusa
ni Kiko na ibinababa ang hawak na plato.
“Sigurado hong abala ang katulong ninyo.”

‘“Puwede ba, Kiko, paki lang,”
nakangiting paki-usap ni Meileen.

“No problem po pero puwede ho ba
akong magbilin sa inyo?” paki-usap din ng
binatilyo.

‘Ha? Ng ano?” nalilitong sabi ni
Meileen. Pati ang barkada ay napatingin din
kay Kiko sa pagtataka.

“Paki bantayan lang ho ninyo ‘yang si

Boging. Kahit ho kasi walang sarsa e uupakan
niyan ang litson. Baka wala na ho akong
abutan pagbalik ko mula sa kusina.”

Malakas na napatawa ang lahat sa biro
ni Kiko. Pero hindi nagpatalo si Boging.
Humirit din ito. “Huwag kang mag-alala,
‘tsong. Titirahan kita. Titirahan kita ng buntot
ng litson dahil tamang-tama lang ‘yon sa
katawan mo!”

Muling napuno ng tawanan ang
komedor. Hawak ni Ayesa ang tiyan dahil sa
hindi mapigil na pagtawa.

‘O, tama na ‘yan, Balot at Cachupoy.
Magtira naman kayo para sa matinee show
mamaya,” nagbibirong awat ni Jo sa mga
kabarkada.

Nagtuloy sa kusina si Kiko. Inabutan
niya roon si Tiya Nena na nakatalikod sa pinto
kaya hindi nito namalayan ang pagpasok ng
binatilyo. Patuloy pa rin ang babae na may
pinakukuluan sa kalan habang mahinang
humuhuni ng isang melodiya.

Naisip ni Kiko na huwag nang abalahin
ang babae. Tahimik na hinanap ng binatilyo
ang sarsa ng litson pero wala iyon sa ibabaw
ng counter. May napansin si Kiko na may
kalakihang kaldero sa lapag. Niyuko niya ang
kaldero at marahang inangat ang takip. lyon
nga ang sarsa ng litson pero alangan namang
buhatin niya ang buong kaldero sa mesa.

Nakayuko pa rin si Kiko nang makilala niya
ang melodiyang hinuhuni ni Tiya Nena.

Ang musika ng plauta! Wala sa loob na
hinuhuni ni Tiya Nena ang musika ng plauta
na narinig nila ni Jo!

Gitlang napatayo si Kiko. Animo'y
estatwang nanigas ang katawan habang
nakatitig sa babaeng nakaharap pa rin sa
kalan.

Nasa gayong ayos pa rin si Kiko nang
biglang pumihit ang babae. “Ayy, unanong
kalbo sa kalaboso!” nagulat na bulalas nito sa
hindi inaasahang presensiya ni Kiko sa
kusina. Bahagyang naligwak ang hawak na
kaserola ng babae. Sumaboy ang kulay dark
brown na likido sa puting baldosa ng kusina.

Lalapit sana si Kiko sa babae upang
tulungan iyon sa paglilinis sa natapong likido
pero pinangunahan siya nito.

“Hindi, sige na. Kaya ko na ‘to. Ano ba
ang kailangan mo sa kusina?” tanong ni Tiya
Nena.

“Nakalimutan ho kasi ang sarsa,” ani
Kiko.

“Ah, sige. Ako na rin ang bahala.
Bumalik ka na at ako na ang maglalabas ng
sarsa,” wika ng babae na halos ipagtabuyan si
Kiko mula sa kusina.

Gustung-gustong malaman ni Kiko kung
ang pinakukuluan ni Tiya Nena ay ang



Bl GANG: DIWATA NG BULKAN ... 120

nakaka-hallucinate na tsaa pero wala siyang
magawa kundi ang sumunod sa sinasabi ng
babae.

“Sayang,” bulong ni Kiko sa sarili
habang palabas siya ng kusina. Matibay na
ebidensiya sana iyon kung nahuli niya sa akto
si Tiya Nena.

SA MALAWAK na hardin kumain ang limang
kabataan. Nakaupo sila sa kumot na inilatag
sa damuhan. Animo’y nagpi-picnic ang mga
ito at salu-salo sa mga pagkaing nakahatag
sa kumot.

Lingid kay Ayesa, madalas magnakaw
ng sulyap ang Bl Gang sa dako ng gate.
Baka kasi naroon na si Dr. Briones. Sa
kasalukuyan ay wala silang binabanggit kay
Ayesa ukol sa kanilang hinala. Ayaw nilang
masira ang kaarawan ng kaibigan.

Dala ng kasabikan sa paghihintay ay
napahinto sa pagsubo si Jo nang may makita
itong tao sa tarangkahan. Hindi naman nito
kilala si Dr. Briones kaya't sinenyasan ng
dalagita ang kapatid. Mabilis na lumingon si
Gino pero napakunot-noo ito. Hindi si doktor
ang nasa gate.

“Ayesa, may bisita yata kayo,” sabi ni
Gino sa katabi.

“Uncle Lincoln?!” bulalas ni Ayesa na

may kasiyahan sa mukha.

“Tiya Nena! Ate Meileen!” malakas na
tawag ng dalagita sa kabahayan. “Nandito si
Uncle Linc!”

Magkasabay na lumabas ang tinawag ni
Ayesa. Nakatingin ang mga iyon sa gate.
Ewan ni Jo kung napansin din ng mga
binatilyo ang napansin niya. Pero nahuli ng
dalagita ang tinginan ng mag-ina na bakas
ang pagsususpetsa sa bagong dating.

Kabanata 17
ANG BALITA NI DOKTOR

“KANINANG UMAGA lang ako dumating,”
sabi ng lalaking maaaring mapagkamalang
Tsino kung hindi ito nag-Tagalog.

Nakatatandang kapatid ng ama ni
Ayesa ang bagong bisita at sa Hong Kong ito
nakatira. Umuwi ang lalaki upang batiin ang
kaisa-isang pamangkin at magbigay galang sa
unang anibersaryo ng kamatayan ng kapatid.

Nasa salas muli ang lahat. Nakaupo sa
pang-isahang sofa si Uncle Linc habang si
Ayesa nama’y nakaupo sa patungan ng
kamay ng nasabing silya. Tila ayaw
humiwalay ng dalagita sa tiyuhin.

Magkatabing nakaupo ang barkada sa
mahabang sofa samantalang sina Tiya Nena
at Meileen ay katapat nina Uncle Linc.

“Matagal ka na ba sa Hong Kong?” ani
Tiya Nena.

“Opo, mula noong makatapos ako ng
kolehiyo. Doon na ako unang nagtrabaho,”
sagot ng lalaki.

“E ang pamilya po ninyo? Kasama n'yo
ho bang umuwi?” Si Meileen.

Natatawang napailing ang lalaki. “Binata
pa ‘ko. Nawili kasi sa trabaho.”

“Buti at hindi ka naligaw. Ngayon ka

lang naparito, ‘di ba?” tanong uli ni Tiya Nena.

“Oho pero parang nakapunta na rin ho
ako kasi madalas kaming magsulatan at
magtawagan ni Winchester noon,” bahagyang
nalungkot ang mukha ng binata nang maalala
ang nakababatang kapatid.

“Hindi ho ninyo naitatanong,
construction din ang linya ko. At nang unang
magtayo ang kapatid ko ng negosyo, ako po
ang madalas niyang tawagan para sa mga
kailangan niya.”

Bahagyang napaunat ang mga katawan
nina Tiya Nena at Meileen sa sinabi ng lalaki.
Ngayon lang nila nalaman iyon bagama't
nagtaka rin sila noon kung saan nakakuha ng
puhunan ang ama ni Ayesa.

Napatiim ang bagang ni Tiya Nena.
Lumalim ang paghinga nito sa pagkasuya
dahil mukhang kailangang ibahin nila ang
plano.

“Pero mas matagal ang usapan namin
tungkol ho sa mga problemang binibigay
nitong si Ayesa,” birong dagdag ni Uncle Linc
na masuyong niyapos ang katabi.

“Si Uncle talaga! Super-bait nga ako, e,”
kunwari’y nagtatampong sabi ni Ayesa.

Napatawa ang lalaki. “At super-ganda
pa kamo!” dagdag nito. “Teka, nasa kotse ang
regalo ko sa ‘yo. Teka't kukuhanin ko.”

“Ako na lang, Uncle,” pigil ni Ayesa sa

tiyo. Inilahad ng dalagita ang palad. Hinihingi
niyon ang susi ng awto.

“Oo nga ho. Kumain na muna kayo.
Malayu-layo rin ang minaneho n’yo,” alok ni
Meileen.

“Tena, Bogs. Samahan mo ‘ko,” yaya ni
Ayesa sa kaibigan matapos iabot sa kanya
ang susi ng awto. Nagmamadaling lumabas
sa driveway ang dalawa.

Sabik na binuksan ni Ayesa ang kotse
at napabulalas ito sa nakita. “Wow! Ang laki!”
pansin ng dalagita sa nakabalot na kahon.
Agad na tinanggal ni Ayesa ang pabalat at
lalo itong namangha sa nakita. Pati si Boging
ay hindi napigilan ang humanga sa regalo ni
Uncle Linc.

Video disc player iyon na may
kasamang napakaraming video discs ng mga
sikat na pelikula. Hindi na kailangang
pumunta sa sinehan si Ayesa sa dami ng
video disc na bigay ng tiyuhin. Pati nga ang
mga hindi napanood na pelikula ng dalagita
ay naroon din.

“Hindi natin kayang buhatin ‘yan,
Ayesa,” ani Boging. “Tatawagin ko muna sina
Gino at Kiko.”

“Ako na lang para makapag-thank you
agad ako kay Uncle,” pigil ni Ayesa na
nagtatakbo pabalik sa bahay.

Naiwan si Boging na iniisa-isa ang mga

video disc nang may mapansin siyang lalaking
nakatayo sa may gate. Pasilip-silip iyon na tila
ba ayaw magpakita.

Saka lang biglang pumasok sa isipan ng
binatilyo na baka si Dr. Briones ang lalaki.
Hindi pa niya nakikita ang doktor kaya hindi
niya kilala iyon.

Pero bakit nag-iisa lang iyon? naisip ni
Boging. Naalala niyang sabi ni Gino'y
magsasama na ng pulis ang manggagamot .

Nilingon ni Boging ang dako ng
kabahayan pero wala pa sina Gino.
Napagpasiyahan na ni Boging na lapitan ang
lalaki. Baka kasi makita pa iyon ni Ayesa.

“Kayo po ba si Dr. Briones?” ani Boging.

“O0. Kasamahan ka ba ni Gino?”

“Opo,” tumatangong sagot ni Boging. “At
alam ko rin po ang usapan ninyo nina Gino.”

“Mabuti naman. Sa iyo ko na sasabihin
ang pakay ko dahil nagmamadali ako. Sabihin
mo kay Gino na negative ang resulta ng test
sa tsaa!” nakagigitlang pahayag ng doktor.

“Ano hong negative ang ibig n’yong
sabihin?” tanong ni Boging na tinitiyak ang
narinig.

“Walang anumang halo ang tsaa na
ipinaiinom kay Ayesa. Walang droga o
anumang hallucinogenic substance. Herbal
tea lang iyon!”



B1 GANG: DIWATA NG BULKAN ... 126

Kabanata 18
MALING AKALA

NAGMISTULANG tulala si Boging sa ibinalita
ni Dr. Briones. Hindi siya makapaniwala na
mali ang hinala ng grupo. Maling-mali.

“E bakit pati po ako eh nag-hallucinate?”
katwiran pa ni Boging sa lalaki.

“A ikaw pala si Boging. Kung anuman
ang dahilan ng pagkakaganoon mo eh hindi
sa tsaa galing ‘yon. Palagay ko'y may iba
kang nakain,” sagot ng doktor sa tonong
tinatapos na nito ang usapan.

“Sige, Boging. lkaw na ang bahalang
magsabi kay Gino at kailangang makabalik na
‘ko sa klinika. Naantala ang trabaho ko dahil
sa maling akala ninyo,” dagdag pa nito sa
himig na may pagka-inis sa abalang ginawad
sa kanya ng B1 Gang.

“S-Sige po,” nauumid na sagot ni
Boging. “Salamat po at sorry po sa
pagkakaistorbo namin sa inyo.”

“Siya, pero eto lang ang maipapayo ko.
Tigilan na ninyo ang pagsususpetsa kina
Nena at Meileen! Kung ano man ang
nangyayari kay Ayesa e tiyak ‘kong problema
sa isipan iyon. Mental illness na sanhi ng
acute depression! Kaya sabihin mo kay Gino
na itigili na ang paghahaka-haka ninyo.

Naiintindihan mo ba ako?”

“O-opo. Opo,” ani Boging na hindi
maintindihan ang nararamdaman. Nasindak
siya dahil may problema nga sa isipan ang
kaibigan. Nahihiya naman siya dahil naabala
nila ang doktor mula sa trabaho nito sa maling
akala nila.

“‘Mabuti kung gayon. Sige’'t aalis na
ako,” maikling paalam ng lalaki kasunod ang
pagtalikod nito.

Animo’y robot na naglakad pabalik sa
kotse ni Uncle Linc ang matabang tsinoy dahil
sa mga rumaragasa sa kanyang isipan.

“Mali kami... Walang droga... Mental
iliness... Ibang nakain..,” bulong ni Boging sa
sarili habang naglalakad.

Tamang-tama naman na siyang
paglabas ng buong barkada mula sa bahay.
Nangunguna uli si Ayesa sa pagtakbo. Bakas
pa rin ang kasabikan sa mukha ng dalagita.
Lalo tuloy bumigat ang kalooban ni Boging
dahil sa awa sa kaklase.

“Wa-wa-Wow!” sabi rin ni Kiko nang
makita ang regalo kay Ayesa.

“Dali! Ipasok na natin sa bahay para
masubukan natin,” ani Ayesa na
napapalakpak pa sa kagalakan.

Binuhat sa magkabilang dulo nina Gino
at Kiko ang video disc player. Pinaghatian
naman nina Ayesa at Jo ang mga video discs

pero may natira pa rin sa loob ng kotse sa
dami ng mga iyon.

“Hoy, Bogs! Bakit nakatayo ka pa rin
diyan? Buhatin mo na ang natitirang disc,” sita
ni Jo sa binatilyong nakamasid lang sa mga
kasama.

“Ha? A, 00,” tila nagising na sagot ni
Boging subalit tuliro pa rin ang isipan nito.
Naiwan ang binatilyo sa may kotse habang
papasok na ng bahay ang lahat.

“Saan natin ilalagay ‘to?” bungad na
tanong ni Ayesa sa mga kasambahay.

“Sa family room na lang. Tutal naroon
naman ang malaking TV natin,” sagot ni
Meileen.

Ipinanhik nga ng mga kabataan sa
ikatlong palapag ang regalo ni Uncle Linc.
Sabik na pinanonood nina Ayesa at Jo si Kiko
na nagkakabit ng mga kable ng video player
sa telebisyon.

Sinamantala ni Boging ang
pagkakataon. Pasimpleng kinalabit niya si
Gino. Bumukod sa isang sulok ng malaking
silid ang dalawa upang hindi marinig ni Ayesa
ang usapan nila.

“‘Dumating na si Dr. Briones. Nakausap
ko,” bulong ni Boging sa kaibigan.

“Ha? Nasaan na siya?” bulong din ni
Gino sa mahinang tinig.

“Umuwi na. Walang halo raw ang tsaa.”

“Ano? Sigurado kang iyon ang sabi ni
doktor?”

Tumango si Boging. “Negative daw sa
hallucinogenic substance ang tsaa ni Ayesa.”

“Paanong nangyari  ‘yon?”  hindi
makapaniwalang sagot ni Gino. “Di ba't pati
ikaw e naapektuhan?”

Kibit-balikat ang sagot ni Boging. “Baka
raw may nakain akong iba kaya pati ako e
nag-hallucinate. Baka nga medyo sira na ang
pritong manok na kinain ko mula sa ref kaya
ako nagkaganoon, Gino.”

“E si Jo? Anong sabi ni doktor tungkol
sa nangyari kay Jo? Hindi naman siya
nakakain ng manok a.”

Nag-isip si Boging. Inalala niya ang
usapan nila ng manggagamot. “Walang
nabanggit si doktor tungkol kay Jo. Basta
kabilin-bilinan niya e itigil na raw natin ang
paghihinala kina Tiya Nena at pati siya'y
naiistorbo sa ginagawa natin.”

Napakunot-noo si Gino. Naningkit ang
mga mata.

Tumahimik si Boging. Alam niyang
pahiwatig iyon na may malalim na iniisip ang
kaibigan.

Kabanata 19
BAGONG PLANO

NAPAKUNOT-NOO rin si Jo nang balitaan ni
Boging ang dalagita ukol sa resulta ng
pagsusuri sa tsaa. Naroon pa rin silang lahat
sa family room.

“Anong sabi ni Kuya?” tanong ni Jo.

“Wala pero tiyak kong may iniisip na
plano si Gino.”

“Naningkit ba ang mga mata?”

“0o, Jo, kaya nga hindi ko muna kinulit.
Baka maudlot pa eh,” sagot ni Boging.

“Okey na ‘yan, Kiko,” malakas na sabi ni
Ayesa kaya’'t naputol ang bulungan nina Jo at
Boging. “Basta sigurado tayong tumatakbo
nang maayos. O, tayo na uli sa salas.”

Napilitang sumunod ang apat na taga-
Maynila sa dalagita sa salas pero wala nang
tao roon. Nagtuloy sila sa komedor kung saan
nila nasumpungang sina Tiya Nena, Meileen
at si Uncle Linc. Maganang kumakain ang
lalaki.

“Iba talaga ang sarap ng litson natin.
Mas malasa,” anito sa pagitan ng pagsubo
nang mapansin ang pagdating ng mga
kabataan.

“O ano? Wala bang problema ang video
player?” tanong nito sa mga papalapit.

“Wala, Uncle! Ang linaw-linaw nga ng
palabas e. Thank you uli ha. Champion ka
talaga, Uncle Linc!” bulalas ni Ayesa. “Saka
sabi ni Kiko wala pang ganoong modelo dito
sa Pilipinas, ‘di ba, Kiko?”

“Talagang wala kasi dala ko ‘yan mula
pa sa Hong Kong,” sagot ni Uncle Linc.

“Buti ho at hindi kayo nahirapan sa
customs sa airport,” wika ni Meileen.

“Hindi naman kasi pina-container van ko
ang lahat ng mga gamit ko,” wika ng lalaki na
ikinagulat ni Meileen.

“Ibig mong sabihin, Uncle Linc. Dito ka
na titira sa Pilipinas?” singit ni Ayesa sa
pagkukuwento ng lalaki.

“Saan pa? E, Pilipino naman ako,”
nakangiting sagot nito na nagdulot ng hindi
mapigilang sigaw ng kagalakan mula kay
Ayesa. Mahigpit na niyakap pa ng dalagita
ang lalaki mula sa likuran. Halos masakal
tuloy si Uncle Linc.

Kabaligtaran naman ang dating ng
sinabi ng lalaki kay Tiya Nena. Tumigas ang
mukha ng matandang babae at tuluyang
naglaho ang kanina pang tinitipid na ngiti. Si
Meileen man ay tila natigilan sa ipinahayag ng
bisita.

“Naku, wala pa palang matamis sa
mesa,” biglang sabi ni Meileen. “Nay, tena't
tayo na ang kumuha. Inutusan ko kasi si Tisya

na sumaglit sa opisina e.”

Tahimik na tumayo si Tiya Nena at
sumunod sa anak patungo sa kusina.

Palihim namang sinundan ng tingin ni
Gino ang dalawa. Hindi nakalampas mula sa
mapanuri at matalas na mata ni Gino ang mga
bahagyang reaksiyon ng mga babae sa sinabi
ng bisita.

“Excuse rin ako. Pupunta lang ako sa
C.R.,” tumatayong sabi ni Gino. Naglakad ang
binatilyo palabas ng komedor patungo sa
salas. Wala namang naghinala kina Jo, Kiko
at Boging na may gagawing kakaiba si Gino.

Nang makarating sa salas ang binatilyo
ay tahimik na nagtatakbo ito palabas ng
kabahayan. Nagtuloy si Gino sa tagiliran ng
bahay. Tutunguhin niya ang bintana ng kusina
upang matiktikan sina Tiya Nena at Meileen!
Iba ang kutob na naramdaman ni Gino nang
makita ang reaksiyon ng mga babae kanina.

Yumuko si Gino nang mapadaan siya sa
may bintana ng komedor. Tiyak na magtataka
ang lahat kung makikita siya sa labas.

Higit pang pinag-ingat ni Gino ang
makalikha ng anumang ingay nang marating
niya ang dako ng kusina. Hindi na rin siya
nagtangkang sumilip at baka makita siya ng
mga sinusubukan. Tinalasan na lamang ng
binatilyo ang pandinig. Nag-uusap na ang
mga babae.

“..kailangang ngayong gabi na,
Meileen,” narinig ni Gino na madiing sabi ni
Tiya Nena.

“Palagay ko rin nga, Inay. Bago pa
mawala ang lahat,’ sang-ayon naman ng
dalaga. “Tayo na ho uli sa komedor at baka
mainip na sila.”

lyon lamang ang inabot na usapan ni
Gino. Narinig na lamang niya ang tunog ng
paglalakad ng dalawa pabalik sa komedor.

“Ano kaya ang gagawin nila ngayong
gabi?” isip ni Gino sa narinig bago siya mabilis
na bumalik sa harapan ng bahay.

Kabanata 20
HULING GABI

“ABA, alas-singko na pala!” malakas na sabi
ni Uncle Linc nang biglang tumunog ang
grandfather's clock sa salas. “Kailangang
lumakad na ako pabalik sa Maynila.”

“Bukas ka na umalis, Uncle. Dito ka na
matulog,” paglalambing ni Ayesa na yumapos
sa braso ng lalaki.

Napatingin si Uncle Linc kay Gino.
Warl’'y nagtatalo ang isipan niyon. Pigil-
hininga naman ang binatilyo. Naghihintay si
Gino sa pasiya ng lalaki.

“May aasikasuhin pa kasi ako sa
Manila,” baling ni Uncle Linc sa pamangking-
buo. May bahid ng pangamba at lungkot sa
mata ng lalaki.

Saka lamang nakahinga si Gino nang
marinig ang sinabi ng lalaki. May pag-asa pa
ang huling hirit ng barkada para kay Ayesa.

“Sandali ho,” awat ni Meileen.
“Ipagbabalot ko lang kayo ng pagkain.”

“Hindi na. Salamat na lang. Baka kasi
abutin ako ng dilim sa daan,” tanggi ng lalaki
sa alok.

“Wala pa kasing ilaw ang mga kalye rito
e. Mas mainam nga siguro kung hanggang
may liwanag ay makabiyahe na kayo,” dagdag

ni Tiya Nena na sinabayan ng tayo.

“Kailan ka babalik, Uncle?”

“‘Baka matagalan pa ako, Ayesa.
Aasikasuhin ko pa kasi ang mga gamit ko.
Pero, promise na matapos lang ang lahat ng
gagawin ko'y babalikan uli kita.”

“Talaga ha?” ani Ayesa na unti-unting
napupuno ng luha ang mga mata.

“‘Oo. O, huwag ka nang umiyak.
Nababawasan ang ganda mo,” pagbibiro ng
lalaki.

“‘Basta magugulat ka na lang sa
pagbabalik ko,” dagdag pa nito habang
pinapalis ang luha sa mata ng dalagita.

“HINDI PA ba tapos ‘yan?” tanong ni Tiya
Nena na nakasungaw ang ulo sa pinto.

“Malapit na po,” sagot ni Ayesa.

Nasa family room ang limang kabataan
kung saan pinanonood nila ang isang pelikula
mula sa mga regalong video discs ni Uncle
Linc. Gabi na naman at kanina pa
nakapaghapunan ang lahat.

“Sabihan mo ako, Ayesa, pag tapos na
kayo,” bilin pa ng matandang babae sa
pamangking tumango naman.

Lumipas pa ang sampung minuto at
nagwakas na rin ang pelikula.

“Ang ganda, ‘no! Para tayong nasa

sinehan talaga,” sabi ni Ayesa habang
pinapatay ang telebisyon.

Nagtanguang nakangiti ang apat na
taga-Maynila sa tanong ng dalagita. Pero sa
totoo lang, hindi gaanong nakapag-
concentrate ang lima sa pinanonood. Abala
ang isip ng mga ito sa kanilang gagawin.

“‘Ay, naku. Ang dami kong nakain.
Inaantok na tuloy ako,” malakas na sabi ni
Boging kasabay ang pag-iinat.

“Ako rin. Parang ang bigat-bigat ng tiyan
ko,” susog din ni Kiko na hinahaplos ang
tiyan.

“Buti pa nga matulog na tayo. Teka,
anong oras ba kayo aalis bukas?” tanong ni
Ayesa sa mga bisita.

“After lunch na siguro,” sagot ni Jo.

‘“Puwede pa tayong mamasyal sa
umaga. Gisingin n'yo ako nang maaga ha,”
bilin pa ni Ayesa.

“Oo0 ba. Happy birthday uli, Ayesa,’ sabi
ni Jo na niyapos nang mahigpit ang kaharap.

PATAY na ang lahat ng ilaw sa kabahayan.
Tahimik ang paligid. Kahit kaluskos ay walang
maririnig. Madilim na rin ang silid ng mga
taga-Maynila. Nakahiga na sa kama ang mga
binatilyo sa kanilang silid. Gayun din si Jo na
nasa kanyang kuwarto naman.

Nakakumot pa ang tatlong binatilyo
hanggang sa leeg habang nakahigang
natutulog sa maluwang na kama.

Marahang bumukas ang pintuan ng silid
ng mga binatilyo. Kapiraso lang ang ibinuka
niyon. Isang pares ng mata ang sumilip sa
kadiliman. Napangiti ang may-ari niyon nang
masumpungang natutulog ang mga bisita.
Narinig pa nito ang mahinang paghilik ni
Boging. Napagod nga ang mga kabataan na
ngayo'’y malalim at mahimbing nang
natutulog. Muling sumara ang pintuan.

Saglit lang at mahinang umalingawngaw
sa kabahayan ang tunog ng grandfather’s
clock sa salas. Labing-dalawa lahat ang
ginawa niyong pagtunog. Hatinggabi na.
Kaunting sandali na lamang ang kailangang
hintayin ng barkada.

Hindi pa nga lumilipas ang sampung
minuto nang makarating sa silid ng mga
kabataan ang mahinang tugtog ng plauta!

Sabay-sabay na dumilat ang mga
nagkukunwaring natutulog na kabataan.
Tahimik na inalis nila ang kumot. Hindi
nakapantulog ang mga ito. Nakabihis pa rin
sila ng panglakad! Marahang inilipat ni Kiko
ang pusang si Cathy sa paanan ng kama sa
sahig. Tulog pa rin ang pusa.

“Tama ang hinala mo, Gino,” bulong ni
Kiko.

“Shhhh, mamaya na,” saway niya sa
mga kasama habang halos nakatiyad na
lumalabas ang tatlo ng silid. Nagbukas ng
maliit na lente si Gino.

Nang tumapat sila sa silid ni Jo ay
mahinang kinatok ni Gino ang pinto. Tatlong
beses. llang segundo lang at lumabas na rin
si Jo. Nakahanda rin ang dalagita.

Naririnig pa rin nila ang plauta. Nasa
loob ng bahay ang tumutugtog. Nagtuloy sa
salas ang mga kabataan.

“‘Gino, iba ang melodiya ng plauta
ngayon. Malungkot din pero iba,” bulong ni
Kiko sa katabi. “Ano kaya ang ibig sabihin
niyon?”

Kibit-balikat ang isinagot ni Gino.
Magsasalita sana ang binatilyo nang biglang
huminto ang musika! Tinalasan ng lahat ang
kanilang pakiramdam. Sandali lamang at may
narinig nga silang pagbukas ng pintuan sa
itaas ng bahay. May naglalakad sa itaas.
Patungo sa hagdan!

“Magtago kayo. Dali,” babala ni Gino sa
mga kasama.

Mabilis na nagtungo sa likod ng
grandfather’s clock si Jo samantalang ang
tatlong binatilyo ay sa likod ng makapal na
kurtina nagpunta. Ikinubli naman ng kadiliman
ang anyo ng apat na kabataan.

Halos hindi humihinga ang mga taga-

Maynila nang marinig nila ang yabag ng isang
tao pababa sa hagdan. Hindi makasilip sina
Gino sa pinagtataguan. Ayaw nilang
mangahas dahil baka gumalaw ang kurtina.
Tiyak na mahuhuli sila.

Mabuti na lamang at may siwang ang
napagtaguan ni Jo. Mula sa likod ng malaking
relo ay pilit na siniksik ni Jo ang maliit na
mukha upang makasilip siya sa dako ng
hagdan. At muntik nang mapasinghap nang
malakas si Jo sa nakita.

Babaeng nakaputi! Nakasuot ng
koronang gawa sa puting bulaklak at may
hawak na pahabang bagay.

Si Diwatang Taal! Ay, si Ayesa pala,
sigaw ng isipan ni Jo bagamat hindi ganap na
nakikita ng dalagita ang mukha ng bumababa
sa hagdan. Subalit nang dumaan sa tapat ng
pinagtataguan ni Jo ang babae ay tuluyan
nang nagitla at nalito si Jo.

Sa kadiliman ay nakilala pa rin ni Jo na
hindi si Ayesa ang nakasuot ng damit ni
Diwatang Taal! Hindi si Ayesa kundi si
Meileen!

“Anong nangyayari dito?” Muling sigaw
ng utak ni Jo na labis na naguguluhan sa
nakita.

Kabanata 21
SAKLOLO SA WAWA

LABIS MAN ang pagtataka ni Jo ngunit
walang magawa ang dalagita kundi ang
tumahimik. Sinundan niya ng tingin si Meileen
na nagtungo sa pintuan ng bahay. Binuksan
niyon ang pinto. Sandali pa't may kinakausap
na ang dalaga. Halos bulong ang usapan
kaya’'t walang maintindihan si Jo talasan man
niya ang pandinig.

Mayamaya'y muling pumanhik  si
Meileen na may kasamang lalaki. Kasabwat
din pala si Meileen! Mabuti na lang at hindi
nila kinausap noon ang dalaga. Tinitigan ni Jo
ang kasamang lalaki ni Meileen ngunit hindi
niya iyon makilala dahil sa suot na itim na ski
mask. Mata at bibig lamang ang butas ng
maskarang tila yari sa lana.

“Sa labas tayo, dali,” bulong ni Gino.
Palabas na sila sa pinagtataguan nang muling
makarinig sila ng mga yabag. Muling nagtago
ang lahat at nakiramdam sila. Ngayon ay
mahigit na sa isang tao ang naglalakad
pababa sa hagdan!

Si Jo uli ang nasa puwesto upang
makita ang mga pababa. Nauuna si Meileen
at kasunod nito si Tiya Nena na may
sinesenyasan mula sa likuran. Muling nagitla

si Jo nang makita ang lalaking may takip ang
mukha na buhat-buhat si Ayesa na nakasuot
din ng puting damit at koronang puti! Walang-
malay ang dalagita!

Pinatay kaya nila si Ayesa? sindak na
tanong ng isipan ni Jo nang biglang kumislot
ang kanang braso ni Ayesa. Nakahinga nang
maluwag si Jo nang matiyak na buhay ang
kaibigan.

“Bilisan natin. Baka mawala na ang bisa
ng gamot,” narinig ni Jo na sabi ng lalaki sa
mga kasama.

Inihatid ni Tiya Nena sa pintuan sina
Meileen at ang lalaking buhat-buhat si Ayesa
subalit hindi lumabas ng bahay ang
matandang babae. Matapos makalabas sina
Meileen ay muling ipininid nito ang pinto at
nagbalik sa kuwarto sa ikalawang palapag ng
bahay.

Sa sandaling narinig ng mga kabataan
ang pagsara ng pinto sa silid nina Tiya Nena
ay agad silang lumabas sa pinagtataguan.

“Kuya, bilisan natin. Sundan natin sila.
Baka kung ano ang gawin nila kay Ayesa,”
bungad ni Jo sa mga binatilyo. Mabilis na
inilahad ng dalagita ang nasaksihan.

“Tayo na, Gino,” nanggigigil na sabi ni
Boging.

“Teka lang. Kiko, kailangang bumalik ka
sa kuwarto natin,” pigil ni Gino sa kasama.

“Patay-buhayin mo ang ilaw sa kuwarto.
Tatlong beses. Jo, samahan mo si Kiko.”

“Ha? Bakit?” tanong ni Kiko.

“Wala na akong oras para
magpaliwanag,” samo ni Gino sa mga
kasama.

“Okey,” mabilis na sang-ayon ni Kiko na
hindi na nakipagtalo. Tiwala siya sa kaibigan.
Pati si Jo ay hindi na nagreklamo. Sa ganitong
pagkakataon na mahalaga ang bawat sandali,
alam ni Jo na higit na makakasama kung
makikipagtalo pa siya. Matahimik na
pumanhik sina Kiko at Jo pabalik sa silid
samantalang lumabas na ng bahay sina Gino
at Boging.

“Nasaan sila, Gino?” bulong ni Boging
na lumilinga-linga upang makita sina Ayesa.

“Ayun, sa daan papunta sa lawa,” sagot
ni Gino nang maaninag niya ang dalawang
aninong itim na hugis-tao.

Mabilis na humabol ang dalawa.
Nagkubli sila sa makakapal na halamanan
nang marating ang baybayin. Nakita nila si
Meileen at ang lalaki na isinasakay sa isang
maliit na bangkang de motor si Ayesa. Inihiga
ng lalaki sa sahig ng bangka ang wala pa ring
malay na si Ayesa. Sumakay ang lalaki sa
bangka at hinudyatan niyon si Meileen. Nasa
piyer na kawayan ang dalaga. Itinulak ni
Meileen ang bangka palayo.

“Boging, nakikita mo ba ang maliit na
bangkang iyon sa dakong kaliwa?” bulong ni
Gino sa katabi.

“0o0, susundan natin si Ayesa?”

“Oo0, tayo na hanggang malayo pa si
Meileen,” sagot ni Gino na tinapik sa balikat
ang kasama. Mabilis na kumilos ang dalawa.
Tinakbo nila ang kinaroroonan ng bangka.

“Walang motor ‘to, Gino,” pansin ni
Boging.

“Hindi bale. Magsagwan na lang tayo.
Palagay ko'’y hindi rin bubuhayin ng lalaki ang
motor ng bangka nila ni Ayesa,” sabi ni Gino
habang itinutulak ng dalawa ang bangka
papunta sa mas malalim na tubig.

“Sakay na, Bogs,” wika ni Gino nang
hanggang baywang na nila ang lalim. Saglit
lang at lulan na ng bangka ang dalawang
binatilyo. Buong lakas na sumagwan ang
dalawa patungo sa direksiyon ng bangka nina
Ayesa.

“ISA... dalawa... tatlo,” mahinang sabi nina
Kiko at Jo kasabay ng pagpatay-sindi nila sa
ilaw ng silid.

“Ano0 ngayon ang gagawin natin?”
tanong ni Jo sa kasama.

“lyon lang naman ang pinagagawa ni
Gino. Humabol na rin tayo sa kanila hanggang

hindi pa tayo nahuhuli ni Tiya Nena,” sabi ni
Kiko.

“Yan ang akala n'yo!” sigaw ni Tiya
Nena na nakatayo sa pintuan ng silid.

“Nay, Kiko!” nagulat na bulalas ni Jo.

“‘“Alam na namin ang ginagawa ninyo
kay Ayesa. Mabuti pa’y sumuko na kayo sa
pulisya!” ganting pananakot ni Kiko sa babae.

“Bakit ako ang susuko samantalang
kayo ang nagnakaw ng mga alahas ko,”
nakalilitong sagot ni Tiya Nena.

Naglakad ang babae papunta sa
kabinete kung saan naroon ang backpack ng
mga kabataan. Binuksan ni Tiya Nena ang
Isa.

“0O, sabi ko na nga ba at mga kawatan
kayo eh,” wika pa nito na itinuturo ang ilang
kuwintas sa loob ng bag ni Gino.

“Sinadya ninyong ilagay diyan ang
alahas!” Si Jo.

“Sa pulis na lang kayo magpaliwanag!
Salita ninyo laban sa salita ko at ebidensiyang
ito,” humalakhak pang dagdag ni Tiya Nena.

Sinamantala ng dalawang kabataan ang
pagtawa ng babae. Kumilos sila palapit sa
pintuan. Nakahalata naman si Tiya Nena.
Mabilis din itong humarang.

“Tiya Nena, huwag ho ninyo kaming
pilitin na saktan kayo,” sabi ni Kiko.

“Aba at pinagbantaan pa ninyo ang

buhay ko ha!” sagot ng babae na naglabas ng
balisong buhat sa bulsa ng duster nito.
Naglakad palapit sa dalawa ang babae.

Nagitla sina Kiko at Jo. Hindi nila
malaman ang gagawin. Umatras na kumilos
ang dalawa palayo kay Tiya Nena na
sumusunod naman sa kanila. Nang may
makita si Kiko sa paanan ng kama.

“Jo, sumunod ka sa kilos ko,” bulong ng
binatilyo sa kasama.

Nagpasimulang linlangin ni Kiko ang
babae. Nilansi niya iyon patungo sa lugar na
nais niyang puntahan ng babae. Hanggang sa
may matapakang mahabang bagay si Tiya
Nena.

Napasigaw sa sakit ang babae nang
makaramdam ito ng matutulis na kuko na
bumaon sa kanyang hita. Kinalmot ito ni
Cathy dahil natapakan ni Tiya Nena ang
buntot ng natutulog na pusa!

“Takbo, Jo! Dali!” sigaw ni Kiko sabay
hablot sa braso ng dalagita. Halos hilahin ni
Kiko ang kasama palabas ng silid upang
tuluyang makalabas sila ng bahay.

“AYUN sila, Gino!” sabi ni Boging nang
maaninag ang bangkang kinaroroonan ni
Ayesa. Tulad nila, wala ring ilaw ang
bangkang iyon.

Hindi pa sila nakakalapit sa bangkang
hinahabol nang biglang makarinig sila ng
tuluy-tuloy na pag-ingit. Tila may nakapakong
tabla ang pinupuwersang tanggalin. Takang
nagkatinginan sina Gino at Boging.

Nagulat pa ang dalawa nang biglang
tumalon sa tubig ang lalaking naka-ski mask.
Naaninagan nila ang paglangoy niyon pabalik
sa bahay nina Ayesa.

“‘Dali, Bogs. Itodo mo na ang
pagsagwan. Baka kung ano na ang nangyari
kay Ayesa!”

Tumutulo man ang pawis ay hindi
inalintana iyon ni Boging. Kung ang
kapakanan ng kaibigan ang nakataya ay hindi
nagdadalawang-isip ang binatilyo.

Mabilis na narating nila ang bangka ni
Ayesa at nang ilawan iyon ni Gino ng lente ay
nagulat sila sa nakita. Nakahandusay pa rin
sa sahig ng bangka si Ayesa. Wala pa ring
malay. Ngunit unti-unti nang napupuno ng
tubig ang bangka! Winakwak pala ng lalaki
ang tagiliran ng bangka upang lumubog iyon
at malunod si Ayesa.

“llipat natin si Ayesa sa bangka natin,
Bogs,” wika ni Gino. Nabawasan na ang
matinding kaba ng binatilyo dabhil tiyak niyang
ligtas na si Ayesa.

Ngayon, ang kailangan na lamang
nilang habulin ay ang lalaking lumalangoy.

Subalit kampante si Gino na maaabutan nila
lyon.

“Gaano ba naman kabilis makakalangoy
ang may edad na 50 anyos?” nakangiting sabi
ni Gino sa sarili.

TUMILAPON si Meileen sa damuhan nang
mabangga ito ng mga nagkukumahog na sina
Kiko at Jo. Nabuwal din ang dalawa.
Tumatakbo palabas ng bahay ang mga
kabataan samantalang nagmamadali naman
si Meileen na makapasok.

Unang nakabawi sa pagkagulat si Kiko.
Inalalayan niyang makatayo agad si Jo.
Tamang-tama namang nasa pintuan na ng
bahay si Tiya Nena. Hawak pa rin nito ang
balisong at nanlilisik ang mga mata sa
pagkamuhi kina Jo at Kiko.

“Takbo wuli, Jo!” sabi ni Kiko nang
biglang magliwanag ang hardin. Nasilaw
silang lahat sa ilaw ng mga sasakyan mula sa
labas ng gate ng kabahayan.

“Pulis ito! Buksan ninyo ang gate kundi’'y
gigibain namin ito!” sabi ng tinig ng lalaki sa
pamamagitan ng megaphone.

“Yeesss!” masayang sigawan nina Kiko
at Jo.

“Si Ayesa?” bungad na tanong ni Uncle
Linc kina Kiko at Jo nang makapasok sa

looban ang lalaki kasama ang mga pulis. Si
Uncle Linc pala ang naghihintay ng senyas
mula sa pagpatay-sindi ng ilaw ni Kiko. Bago
umalis ng bahay kanina ay kinausap ni Gino
nang sarilinan ang lalaki. Inilahad ni Gino ang
mga pangyayari at pati na rin ang narinig na
usapan ng mga babae. Kasama na ng lalaki
ang pulisya dahil isa iyon sa usapan nila; na
kung magpapatay-sindi ang ilaw nang tatlong
beses ay agad na humingi iyon ng saklolo at
nasa peligro si Ayesa.

“Nasaan si Ayesa?” ulit ni Uncle Linc.

“Narito ho siya!” sagot ng tinig mula sa
tagiliran ng bahay.

Napalingon ang lahat sa madilim na
parteng iyon. Itinutok ng ilang pulis ang lente
sa pinanggalingan ng tinig. Naliwanagan nila
si Boging na tumatakbong karga-karga si
Ayesa na nahihimbing pa rin sa pagtulog.
Kasunod ni Boging si Gino na papilipit na
hawak sa likod ang braso ni Dr. Briones!

“‘Dalhin ho natin sa ospital si Ayesa!
Dali!” ulit ni Boging sa lahat.

Kabanata 22
WAKAS NG MISTERYO

“ANO HO ang sabi ng doktor?” salubong na
tanong ng B1 Gang kay Uncle Linc matapos
kausapin iyon ng manggagamot.

Nasa ospital ang lahat kung saan dinala
ng tiyuhin si Ayesa. Kasama rin nila ang isang
pulis na kagagaling lamang sa presinto.
Naparito ang pulis upang hingan ng statement
ang mga kabataan.

“Ligtas na siya,” nakangiting sagot ng
lalaki. “Pero mabuti na lang at na-rescue n’'yo
agad si Ayesa. Pinainom daw siya ng
maraming sleeping pills. Kailangan pang
gamitan siya ng stomach pump upang maalis
sa tiyan ang gamot pero mayamaya lang daw
ay magigising na siya. Salamat sa inyong
lahat. Kung hindi sa inyo’y pati ang kaisa-
iIsang anak ng kapatid ko ay mawawala pa.”

“Kami nga po ang magpapasalamat
dahil naniwala kayo sa sinabi ko,” tugon ni
Gino.

“Sa totoo lang, Gino. Ang akala ko'y wild
imagination n’yo lang ang mga sinabi mo pero
hindi ko puwedeng isugal ang buhay ni Ayesa.
Lalo na nang makita ko sa iyong mata ang
sinseridad. Kahit ano ay gagawin ko para sa
aking pamangkin,” sagot ng lalaki.

“Pero, Kuya, nalilito pa ako kung paano
mo naisip na kasangkot si Dr. Briones,” singit
ni Jo.

“Nagduda ako kay Dr. Briones nang
sabihin niya kay Boging na walang halong
gamot ang tsaa ni Ayesa. Sabi kasi niya'y
baka may nakaing iba lang si Bogs at tigilan
na raw natin ang paghihinala kina Tiya Nena.

“Pero nang isip-isipin ko, saka ko
lamang naalala na hindi ko nga pala
nabanggit sa kanya na pati ikaw, Jo, e nag-
hallucinate rin nang inumin mo ang tsaa. At
dahil hindi alam ni doktor iyon kaya nagawa
niyang magsinungaling.

“Ang tsaa kasi ang tanging clue natin sa
kasong ito. Sa tsaa nakadepende ang lahat.
Kung wala ang tsaa ay wala tayong kaso,”
paliwanag ni Gino.

“Tama ang kutob mo, iho,” wika ng
pulis. “Inamin na ni doktor na sa kanya
humingi ng pampatulog sina Tiya Nena. Sa
kanya rin daw galing ang gamot na hinahalo
sa tsaa. Pinangakuan siya na makakatanggap
ng malaking halaga sa oras na mailipat kina
Meileen ang mga namana ni Ayesa. Unti-unti
nilang pinalalabas na nababaliw si Ayesa at
sanhi ng kabaliwan ay nalunod ito nang
tangkaing magpunta sa Volcano Island.”

“Napabilis lang ang plano nila nang
dumating kayo, Mr. Ong,” sabi pa ng pulis.

“May balak daw kayong bawiin ang
kayamanan ng kapatid ninyo.”

Napailing si Uncle Linc. “Masama talaga
ang nagiging ganid. Wala akong balak na
galawin ang naiwang negosyo ng kapatid ko.
Hindi sa pagyayabang pero mabhigit pa sa
doble ang negosyo ko kaysa sa kanya.”

“Sabi rin ho pala ni hepe,” dagdag ng
pulis, “na kung interesado raw kayo e
bubuksan namin uli ang kaso ng inyong
kapatid. Sa mga ginawa nina Tiya Nena kay
Ayesa, baka raw hindi aksidente ang
pagkamatay ng inyong kapatid.”

Tahimik na napatango si Uncle Linc.
Nagitla ito sa katotohanang matagal na
palang pinag-iinteresan ng mag-inang Meileen
ang yaman ng kanyang kapatid.

Napailing si Boging. Sa paghahangad
ng mas marami, tuluyang nawalan sina Tiya
Nena at Meileen. Kalaboso pa ang inabot ng
mga ito.

“Ibig sabihin, Kuya, tapos na ang
hiwaga ng diwata ng bulkan?” baling ni Jo sa
kapatid.

“Oo, Jo, kaya puwede mo nang hingin
kay Ayesa ang plauta niya para maging
souvenir. Alam ko namang matagal nang
masama ang tingin mo roon eh,” ani Gino.

Napuno ng masayang tawanan ang
waiting room ng hospital. Isang hiwaga na

naman ang matagumpay na nalutas ng Bl
Gang.

WAKAS

Bl GANG FUN PAGE:

PERSONALITY & HEART NUMBER QUIZ

Narito ang isang nakatutuwang laro na maglalahad
daw ng mga katangian at katauhan ninyo mula
lamang sa inyong pangalan! Tingnan n’yo kung tama
ito sa inyong kaso. Katuwaan lang, ha?

Table 1.
1 2 3 4 5 6 7 8
A B C D E U @) F
I K G M H V Z P
Q R L T N w
J S X
Y

Table 2.

= dominance & leadership

= gentleness, kindness & lack of ambition

= intelligence, creativity & wit

= fairness, dependability & attention to
detail

= Dbrilliance, cleverness & impatience

= tranquility, loyalty & sincerity

= loner, philosopher & mystic

= worldly success & egocentricity

= intellectual & spiritual achievement

Kung gagawin ito sa inyong buong
pangalan, malalaman daw ang inyong
totoong katauhan at katangian.

Kung sa palayaw naman, ito raw ang mga
katangiang nakikita sa inyo ng inyong mga
kaibigan

Makukuha ang personality number (ito ang
impression ng iba sa inyo) kapag isinuma
ang mga Kkatinig (consonant) sa inyong
buong pangalan at makukuha naman ang
heart number (ito ang inyong inner
character) mula sa suma ng mga patinig
(vowels)

Halimbawa, kung ang pangalan mo ay:

KATHERINE “KATHY” BANTILES

K=2 B=2 K=2
A=1 A=1 A=1
T=4 N=5 T=4
H=5 T=4 H=5
E=5 =1 Y=1
R=2 L=3
=1 E=5 13
N=5 S=3 1+3=4
E=5

-------- 24

30 2+4=6

Kathy, ang suma ng numero ng iyong
buong pangalan ay 9 mula sa iyong firsthame
(3) at lastname (6). Mula sa Table 2, ang 9 ay

nangangahulugan ng pagiging matalino.
Makakatamo ka rin ng spiritual achievement.
lyan daw ang tunay mong katangian.

Ang pagkakakilala naman ng mga
kaibigan mo sa iyo ay makukuha sa palayaw
mo na ang suma ay 4. lbig sabihin, itinuturing
ka nila na isang mapapanaligan at
maaasahang kaibigan bukod pa sa pagiging
makatarungan.

Ang iyong personality number ay 8. Ang
impresyon ng ibang tao sa iyo ay isa kang
batang magtatagumpay sa career pag laki
mo. Ang heart number mo naman ay 1 na ang
kahulugan ay isa kang natural na pinuno.

Wow, ha? Totoo ba ang sinabi ng mga
mahiwagang numero sa kaso mo, Kathy?

KUMPLETO NA BA
ANG KOLEKSIYON N’YO NG

Bl GANG MYSTERIES eBOOKS
?

Punta lang kayo sa website namin
para sa kumpletong listahan:

www .kabayancentral.com/ blgang/index.html



